
Útdráttur 
Í knattspyrnuheiminum eru fáir aðilar eins áhrifaríkir og umdeildir og umboðsmenn 
leikmanna. Störf umboðsmanns knattspyrnumanna eru margvísleg en snúa þó mest að 
fjárhagslegum atriðum sem gerir starf umboðsmanns ákaflega vandmeðfarið. 

Markmið þessarar ritgerðar er þríþætt. Í fyrsta lagi að skoða þær reglur sem KSÍ hefur sett 
um umboðsmenn knattspyrnumanna og bera þær saman við almennar reglur samningaréttar 
um umboð annars vegar og reglur FIFA um umboðsmenn knattspyrnumanna hins vegar, en 
við reglusetningu ber KSÍ að gæta samræmis við reglur FIFA. Í öðru lagi að varpa ljósi á 
aðkomu umboðsmanna í knattspyrnu á Íslandi, aðra aðstoð sem leikmenn hér á landi fá við 
samningagerð og skoðun leikmanna á umboðsmönnum og störfum þeirra. Er það gert með 
spurningakönnun sem allir samningsbundnir leikmenn í efstu deild karla í knattspyrnu voru 
beðnir um að svara. Í þriðja lagi er leitast við að tengja niðurstöður könnunarinnar við þær 
gagnrýnisraddir og vandamál sem upp hafa komið varðandi umboðsmenn og störf þeirra, auk 
þess sem vangaveltur höfundar og tillögur að úrbótum á þessu sviði eru lagðar fram. 

Í ljós kom að nokkuð er um frávik á milli reglna KSÍ um umboðsmenn og almennra reglna 
um umboð og þá eru reglugerðir KSÍ og FIFA ekki í fullu samræmi. Niðurstöður 
spurningakönnunarinnar voru áhugaverðar. Má þar helst nefna að samkvæmt niðurstöðunum 
eru fleiri leikmenn með samning við umboðsmann heldur en fram kemur í skrám KSÍ og 
leikmenn fá mun meiri aðstoð frá körlum en konum við samningagerð. Sú gagnrýni sem 
umboðsmenn hafa setið undir snýr helst að óþarflega háum greiðslum, tíðum 
hagsmunaárekstrum, samskiptum þeirra við unga leikmenn og fjölda einstaklinga sem sinna 
starfinu án leyfis. 

Abstract 
There are few people as influential and controversial as players’ agents in the world of 
football. Their tasks are various, but mostly concern financial matters, which makes agents’ 
activities very delicate. 

The objective of this thesis is threefold.  First, the examination of the rules laid down by 
the Football Association of Iceland on players’ agents, comparing them, on the one hand, 
with the general rules of contract law on agency, and, on the other hand, with the rules laid 
down by FIFA on players’ agents.  Second, to shed light on the involvement of agents in 
football in Iceland, and on other assistance received by players when concluding contracts, 
and the views of players on agents and their work. This was done by asking all contracted 
players in the highest male league to answer a questionnaire. Third, to seek to correlate the 
outcome of the questionnaire with criticisms that have been brought up, and problems that 
have arisen in relation to agents and their work, in addition to setting forth the author’s 
thoughts and suggestions for improving the situation in this field. 

It emerged that there are some differences between the rules laid down by the Football 
Association and the general rules on agency, and furthermore the Football Association’s 
regulations do not fully conform to FIFA’s regulations. The outcome of the questionnaire 
was interesting, and it may be noted in particular that according to the outcome, more players 
have contracts with agents than is indicated in the Football Association’s files, and that 
players receive far more assistance from males than females when concluding contracts. The 
criticisms directed against the agents have mostly revolved around unnecessarily excessive 
fees, frequent conflict of interest issues, their relations with young players, and the number of 
unlicensed individuals engaged in these activities.  

1. Inngangur 
Frá upphafi atvinnumennsku í knattspyrnu hafa milliliðir verið viðloðandi félagaskipti 

leikmanna í íþróttinni. Starfsgrein umboðsmanna í knattspyrnu varð þó ekki viðurkennd fyrr 

en árið 1991 þegar FIFA stofnaði fyrsta opinbera leyfiskerfið en það gerðist í kjölfar mikillar 

aukningar í fjölda og flækjustigi félagaskipta knattspyrnuleikmanna. 1 Þegar þetta er skrifað 

er 6.931 aðili um allan heim með leyfi frá frá landsbundnum knattspyrnusamböndum til að 

starfa sem umboðsmaður knattspyrnumanna.2 

Umboðsmenn eru við lýði í 32 íþróttum í Evrópu en afgerandi flestir umboðsmenn eru 

starfandi í tengslum við knattspyrnu. Þá starfa umboðsmenn í knattspyrnu í lang flestum 

ríkjum Evrópu og er Ísland engin undantekning þar á.3 

Í þessari ritgerð verður saga umboðsmanna í íþróttum rakin í stuttu máli, bæði í 

Bandaríkjunum og Evrópu og gerður greinarmunur á ýmsum tegundum umboðsmanna í 

íþróttum. Ritgerðin hefst hins vegar á almennri umfjöllun um umboð í samningarétti. Þar 

verður fjallað um þær meginreglur sem gilda um umboð, mismunandi tegundir umboða og 

þær heimildir sem umboðsmaður hefur. Einnig verður fjallað um bótaskylduna sem hvílir á 

umboðsmönnum og hvernig umboð getur fallið niður. Þar á eftir verður fjallað um hvaðan 

KSÍ sækir vald sitt til að setja reglur um umboðsmenn knattspyrnumanna. Með ofangreindu 

verður grunnur lagður að þungamiðju ritgerðarinnar, þ.e. umfjöllun um umboðsmenn 

knattspyrnumanna og þær reglur sem KSÍ hefur sett um umboðsmenn, með hliðsjón af 

reglum FIFA. Í þeirri umfjöllun verður einblínt á þau skilyrði sem þarf að uppfylla til að 

einstaklingur fái leyfi til að starfa sem umboðsmaður og hvaða reglur gilda um starfsemi 

þeirra. Þar verður aðaláhersla lögð á að skoða hvort ósamræmi sé á milli reglna KSÍ um 

umboðsmenn knattspyrnumanna annars vegar og almennra reglna um umboð í samningarétti 

og reglna FIFA um umboðsmenn knattspyrnumanna hins vegar. Í framhaldi af því verður 

fjallað um samninga- og félagaskiptanefnd KSÍ og þau mál sem nefndin hefur tekið til 

úrlausnar í tengslum við umboðsmenn. Til hliðsjónar verða hafðar úrlausnir mála varðandi 

umboðsmenn í Danmörku. Að lokum verður fjallað um könnun sem send var öllum 

samningsbundnum leikmönnum í efstu deild karla í knattspyrnu á Íslandi. Um 

spurningakönnun er að ræða sem var ætlað að varpa ljósi á aðkomu umboðsmanna í 

knattspyrnu á Íslandi, aðra aðstoð sem leikmenn kunna að fá við samningagerð og skoðun 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 The CIES Football Observatory, „Football agents in the biggest five european football markets: An empirical 
2 „Agents“ (FIFA) <http://www.fifa.com/aboutfifa/organisation/footballgovernance/playeragents/list.html> 
skoðað 28. febrúar 2014. 
3 KEA, CDES og EOSE, „Study on sports agents in the European Union“ (Höfundar, 2009) 4. 

leikmanna á umboðsmönnum. Í ljósi niðurstaðna könnunarinnar verður fjallað um ýmis 

vandamál og þá gagnrýni sem upp hefur komið vegna umboðsmanna og starfsemi þeirra. 

2. Umboð og umboðmennska í samningarétti 
2.1. Almennt 

Í nútíma viðskiptalífi eru margs konar milliliðir algengir og stunda þeir ýmist sjálfstæð 

viðskipti eða hafa milligöngu að viðskiptum. Eftir því sem viðskiptahættir verða þróaðri 

eykst þörfin fyrir slíka milligöngustarfsemi. Milligangan getur falist í að aðstoða við að koma 

á viðskiptum milli tveggja aðila, A og C, þannig að milligöngumaðurinn, B, gerir hvorki 

löggerninga í nafni þess aðila sem hann starfar fyrir, A, né í eigin nafni. Milligöngumaður 

getur einnig staðið í nánari tengslum við viðskipti og er þá um að ræða staðgöngu. Staðganga 

er þegar milligöngumaður, B, hefur heimild og vald til þess að gera löggerninga í nafni 

annars aðila, A, gagnvart þriðja manni, C, svo bindandi verði fyrir A en ekki 

milligöngumann, B. Lögráðamennska og umboðsmennska heyra til staðgöngu í merkingu 

laga um samningsgerð, umboð og ógilda löggerninga nr. 7/1936 (hér eftir sml.). Í þessu tilliti 

má einnig nefna aðra tegund milligöngu sem kölluð er umsýsla, en þá gerir umsýslumaður, B, 

löggerning gagnvart þriðja manni, C, í eigin nafni, en fyrir reikning umsýsluveitandans, A, 

samkvæmt heimild frá A.4 Algengt er að hugtökunum sé ruglað saman hér á landi þannig að 

umboð er notað yfir það sem réttilega ber að kalla umsýslu.5 

Það er almenn regla í samningarétti að menn koma sjálfir fram við samningsgerð og rita 

eigin hendi undir samninga. Undantekning frá þeirri reglu er þegar fyrir er að fara umboði. 

Umboðsmennska er fólgin í því að umboðsmaður, B, gerir löggerninga í nafni annars manns, 

umbjóðanda síns, A, við þriðja mann, C, samkvæmt heimild frá umbjóðanda, A, en verður 

ekki sjálfur bundinn við þann löggerning sem stofnast á milli A og C.6 Í II. kafla sml. er 

fjallað um umboð en kaflinn hefur að geyma ófrávíkjanlegar reglur.7 Í íslensku lagamáli er 

orðið umboð notað í a.m.k. þrenns konar merkingu. Í fyrsta lagi er það notað um réttarstöðu 

aðila til að gera eitthvað tiltekið fyrir hönd annars aðila. Í öðru lagi er það notað um 

löggerninginn frá umbjóðanda, þar sem umboðsmanni er veitt heimild eða vald til að 

skuldbinda hann. Í þriðja lagi er orðið umboð notað um skjalið sjálft, sem hefur að geyma 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4 Páll Sigurðsson, Samningaréttur: Yfirlit um meginreglur íslensks samningaréttar (Orator 1987) 169. 
5 sama heimild 175. 
6 sama heimild 172–173. 
7 sama heimild 171. 

löggerning frá hendi umbjóðanda, sbr. 1. mgr. 16. gr. sml., en í því ákvæði er mælt fyrir um 

skriflegt umboð, sem fengið er umboðsmanni í hendur.8 

Heimild sú, sem liggur til grundvallar umboðsmennsku, getur bæði verið ótvíræð, það er 

tekin fram berum orðum eða að baki hennar liggur hátterni umbjóðanda, sem jafna má til 

löggernings. Jafnframt kann umboðsmennska að birtast í jákvæðum athöfnum umboðsmanns, 

til dæmis þegar umboðsmaður knattspyrnumanns gerir samning við lið fyrir hönd 

umbjóðanda, eða í móttöku ákvaða fyrir hönd umbjóðanda, sbr. til dæmis þegar 

umboðsmaður knattspyrnumanns tekur við uppsögn slíks samnings, sem beint er til 

umbjóðanda. 

2.1.1. Umboðsgerningur 

Venjulega eru tveir löggerningar frá umbjóðanda sem liggja til grundvallar umboðsmennsku. 

Annars vegar er um að ræða yfirlýsingu umbjóðanda til umboðsmanns, þegar umbjóðandi 

heimilar einhvern nánar tiltekin erindisrekstur. Hins vegar er bein eða óbein yfirlýsing 

umbjóðanda til þriðja manns um að umbjóðandinn vilji vera bundinn af löggerningi, sem 

umboðsmaður gerir í hans nafni. Bein yfirlýsing getur verið á skjali sem umboðsmanni er 

ætlað að sýna þriðja manni eða tilkynning, sem beint er til tiltekins þriðja manns eða 

almennings. Óbein yfirlýsing felst í því að umboðsmaður er settur í sérstaka stöðu hjá 

umbjóðanda. Ósamræmi getur verið með þessum tveim framangreindu gerningum, til dæmis 

á þann hátt að heimild umboðsmanns gagnvart umbjóðanda sé þrengri en umboð hans út á 

við.9 

Grundvöllur réttarsambandsins á milli umbjóðanda og þriðja manns er 

umboðsgerningurinn frá umbjóðanda. Það er þó ekki fyrr en umboðsmaður gerir löggerning í 

skjóli umboðs síns sem réttarsambandið skapast. Umboðsgerningurinn sjálfur hefur því 

einungis takmarkað skuldbindingargildi fyrir umbjóðanda þangað til umboðsmaður nýtir sér 

þann rétt og vald, sem umboðið veitir honum til að gera löggerning í nafni umbjóðanda.10 

2.1.2. Efni umboðs 

Efni umboða geta verið margvísleg. Í sumum tilvikum eru efnin víðtæk en í öðrum tilvikum 

geta þau verið mjög þröng. Efni umboða geta verið háð tímamörkum eða verið bundin af 

erindisrekstri í einu og nánar tilgreindu tilviki. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8 sama heimild 176. 
9 sama heimild 174. 
10 sama heimild 175.	  

2.1.3. Hæfi umboðsmanns 

Umboðsmaður getur verið nánar tilgreindur maður eða lögpersóna. Einnig getur umbjóðandi 

bent óbeint á ákveðin aðila sem umboðsmann, til dæmis formann tiltekins félagsskapar. Í 

sumum tilfellum er mörgum aðilum gefið umboð í sameiningu, jafnvel á þann veg að allir 

verði að standa sameiginlega að löggerningi. Dæmi um það er 26. gr. laga um verslanaskrár, 

firmu og prókúru nr. 42/1903 (hér eftir vfp.) en þar segir að prókúru megi veita fleiri 

mönnum en einum, þannig, að þeir aðeins geti notað hana í sameiningu (sameiginleg 

prókúra).11 

Undirumboð er þegar aðalumboðsmaður gefur öðrum aðila umboð til þess að gera 

löggerning fyrir sig á grundvelli aðalumboðsins. Má ætla að undirumboð sé fremur heimilt án 

ótvíræðs leyfis umbjóðanda ef löggerningarnir sem umboðið heimilar eru einfaldir eða efni 

þeirra ekki stórvægilegt. Þó myndi undirumboð venjulega ekki koma til greina ef aðalumboð 

er augljóslega bundið við persónu umboðsmanns. Ef undirumboðsmaður gerir löggerning á 

réttmætan hátt í skjóli umboðs síns, skuldbindur það umbjóðanda á sama hátt og ef 

umboðsmaður hefði verið að verki. 

Almennt hefur verið talið að umboðsmaður þurfi ekki að vera lögráða og má því ætla að 

meginreglan sé sú að hver sem er geti verið umboðsmaður. Þó lögræði sé ekki skilyrði fyrir 

umboðsmennsku verður að gera ákveðnar kröfur til þroska umboðsmanns og andlegrar hæfni 

hans til að sinna starfinu. Andlega óheilbrigður einstaklingur getur því ekki verið lögmætur 

umboðsmaður.  

Þá kann sú staða að koma upp að tilteknum aðilum sé skylt að taka sér umboðsmann en 

það getur byggst á samningi eða lagaákvæði.12  Sem dæmi um þetta má nefna 7. gr. 

húsaleigulaga nr. 36/1994 en þar segir: 

 

Nú er leigusala ekki mögulegt að sinna skyldum sínum gagnvart leigjanda, svo sem 
vegna langvarandi fjarvista eða sjúkleika, og er honum þá skylt að hafa umboðsmann 
sem leigjandi getur snúið sér til. Skal nafn, heimilisfang og kennitala umboðsmanns 
koma fram í leigusamningi. 

2.2. Tegundir umboða 

Almennt má greina umboð í tvo meginstofna eftir því hvort þau hafi sjálfstæða tilveru 

gagnvart þriðja manni eða ekki. Annar meginstofninn er sjálfstæð umboð en þá þarf umboð 

ekki að fara saman við heimild. Hinn meginstofninn er heimildarumboð en þar þarf heimild 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
11 sama heimild 176. 
12 sama heimild 177. 

og umboð ætíð að fara saman. Sjálfstæð umboð eru svo greind í stöðuumboð og 

tilkynningarumboð. Þá greinast tilkynningarumboð enn frekar en það fer eftir stofnunarhætti 

umboðs hvernig þau eru flokkuð.13 

2.2.2. Stöðuumboð 

Í 2. mgr. 10. gr. sml. er fjallað um stöðuumboð og þar segir: 

 

Sé maður, samkvæmt samningi við annan mann, í stöðu, er eftir lögum eða venju felur í 
sér heimild til þess að reka erindi hins innan vissra takmarka, þá telst hann hafa umboð 
til að gera þá löggerninga, sem innan þeirra takmarka eru. 

 

Í stöðuumboði felst að umbjóðandi setur umboðsmann í ákveðna stöðu og er viðsemjanda 

þá ljóst að umboðsmaðurinn hafi umboð á vissu sviði og fyrir umbjóðanda. Sem dæmi um 

slíkt má nefna starfsmann í verslun. Til þess að gerningar umboðsmanns í skjóli stöðuumboðs 

síns séu taldir fullgildir þurfa ákveðin skilyrði að vera uppfyllt. Í fyrsta lagi þarf umboðið að 

vera bundið við þá stöðu sem umboðsmaður gegnir í þjónustu umbjóðanda. Í öðru lagi verður 

vinnusamningur að liggja til grundvallar stöðunni og þarf sá samningur að varða þetta 

tiltekna starf. Í þriðja lagi verður umboðsmaður að gegna stöðunni þegar hann gerir 

löggerninga á grundvelli umboðsins.14 

2.2.3. Tilkynningarumboð 

Tilkynningarumboð eru þrenns konar. Í fyrsta lagi getur umboði verið beint persónulega til 

þriðja manns, sbr. 13. gr. sml. Er það öruggasta leiðin til að sýna að umboð sé fyrir hendi. Í 

öðru lagi getur umbjóðandi fengið umboðsmanni í hendur umboðsskjal þar sem gerð er grein 

fyrir umboðinu og ætlast er til að umboðsmaður sýni viðsemjendum sínum skjalið til að 

sanna umboðið, sbr. 16. gr. sml. Í þriðja lagi getur umbjóðandi gefið út almenna tilkynningu 

um umboðið en hann getur gert það til dæmis með auglýsingu í fjölmiðlum, sbr. 14. gr. sml. 

Prókúruumboð falla einnig hér undir en þau eru tilkynnt til firmaskrár og þar geta allir kynnt 

sér innihald þeirra, sbr. 31. vfp. Í 25. gr. vfp. eru þær heimildir sem prókúruumboð veitir.15 

2.2.4. Heimildarumboð 

Greint er frá heimildarumboði í 18. gr. sml. en þar felst umboðið aðeins í yfirlýsingu 

umbjóðanda til umboðsmanns. Engri tilkynningu er beint til þriðja manns heldur verður 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
13 sama heimild 180. 
14 sama heimild 183. 
15 sama heimild 181–182. 

viðsemjandi að taka orð umboðsmanns trúanleg. Það leiðir af eðli máls að áhætta 

viðsemjanda er meiri heldur en þegar um tilkynningarumboð er að ræða.16 

2.3. Heimildir umboðsmanns 

Tvö skilyrði eru fyrir því að löggerningur umboðsmanns skapi rétt eða skyldu fyrir 

umbjóðanda. Annars vegar þarf löggerningurinn að vera fullgildur samkvæmt almennum 

reglum samningaréttar. Hins vegar þarf efnissvið löggerningsins að vera innan ramma 

umboðsins17, sbr. 1. mgr. 10. gr. sml. en þar segir: 

 

Geri umboðsmaður löggerning í nafni umbjóðanda og innan takmarka umboðs síns, þá 
skapar sá löggerningur rétt og skyldu fyrir umbjóðanda, án þess, að frekar 
löggerningur, frá umboðsmanni eða umbjóðanda, þurfi til að koma. 

 

Það er meginregla að það skiptir ekki máli hvort umboðsmaður fari út fyrir sérstök 

fyrirmæli frá umbjóðanda svo lengi sem umboðsmaður heldur sig innan ramma umboðsins. 

Undantekningar eru frá þessari meginreglu samkvæmt 11. gr. sml. Þegar um sjálfstæð umboð 

er að ræða, kemur fram í 1. mgr. 11. gr. sml. að hafi umboðsmaður ekki farið eftir þeim 

fyrirmælum við gerð löggernings sem umbjóðandi gaf honum, þá er sá löggerningur ekki 

skuldbindandi fyrir umbjóðanda jafnvel þótt umboðsmaður sé innan takmarka umboðsins. 

Samkvæmt 2. mgr. 11. gr. sml. gildir það sama um heimildarumboð enda þótt þriðji maður sé 

grandlaus.18 

2.4. Bótaábyrgð umboðsmanns 

2.4.1. Meginreglan 

Umboðsmaður getur orðið bótaskyldur gagnvart umbjóðanda ef hann hefur farið út fyrir 

heimild sína eða fyrirmæli frá umbjóðanda enda þótt löggerningar hans séu innan takmarka 

umboðsins. Slíkt fer eftir almennum bótareglum í kröfurétti.19 

Meginregla varðandi bótaábyrgð umboðsmanns kemur fram í 1. mgr. 25. gr. sml. sem 

hljóðar svo: 

 

Sá, sem kemur fram sem umboðsmaður annars manns, ábyrgist, að hann hafi nægilegt 
umboð. Sanni hann eigi, að hann hafi slíkt umboð eða að gerningur sá, sem hann gerði, 
hafi verið samþykktur af þeim manni, sem hann taldi sig hafa umboð frá, eða að 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
16 sama heimild 185. 
17 sama heimild 187–188. 
18 sama heimild 188–189. 
19 sama heimild 190. 



	   7 

gerningurinn af öðrum ástæðum sé skuldbindandi fyrir þann mann, skal hann bæta það 
tjón, sem þriðji maður verður fyrir við það, að gerningnum verður eigi beitt gegn þeim 
manni, sem sagður var vera umbjóðandi. 

 

Samkvæmt ofangreindu ákvæði er því meginreglan sú, að fari umboðsmaður út fyrir 

umboð sitt eða í ljós kemur að hann hafi ekki umboð, skaðar það ekki hagsmuni þriðja 

manns. Bótaskylda umboðsmanns byggist því í raun á hlutlægri ábyrgð, það er tjónþoli þarf 

ekki að sýna fram á sök umboðsmanns svo að til bótaábyrgðar stofnist. Sönnunarbyrði hvílir 

á umboðsmanni um að nægilegt umboð hafi verið til staðar.20 

2.4.2. Undantekningar frá meginreglunni 

Nokkrar undantekningar gilda frá 1. mgr. 25. gr. sml. Í fyrsta lagi getur umboðsmaður 

hugsanlega verið undanþeginn bótaábyrgð. Yrði það gert eftir almennum en ólögfestum 

reglum kröfuréttar um samningsbundna undanþágu frá bótaábyrgð. Telja verður að heimild 

til þess sé þröng þar sem ákvæði II. kafla sml. eru ófrávíkjanleg eins og áður sagði. Í öðru 

lagi er bótaábyrgð ekki fyrir hendi ef þriðji maður vissi eða mátti vita að nægilegt umboð var 

ekki til staðar, sbr. 2. mgr. 25. gr. sml. Í þriðja lagi gildir það sama ef sá maður sem 

gerninginn gerði, fór eftir umboði sem var ógilt af ástæðum sem hann vissi ekki um og þriðji 

maður gat ekki búist við, að hann vissi af því, sbr. 2. mgr. 25. gr. sml. Þá getur þriðji maður, 

sem orðið hefur fyrir tjóni, krafist vangildisbóta af aðila sem hefur orðið valdur af tjóninu á 

saknæman hátt. Í þeim tilfellum myndi þriðji maður hafa sönnunarbyrði fyrir sök 

umboðsmanns.21 

2.5. Brottfall umboðs 

Umboð getur fallið niður af ýmsum ástæðum en afturköllun eða uppsögn umboðs skipta 

mestu máli í því sambandi. Um afturköllun umboðs gildir sú meginregla að umbjóðandi skal 

nota sömu aðferð við afturköllunina og hann notaði við að gefa umboðið. Reglan kemur fram 

í ákvæðum sml. en er þó ekki lögfest þar berum orðum. Reglan eykur líkur á því að 

afturköllunin nái til sömu aðila og fengu vitneskju um umboðið á sínum tíma. Höfuðtilgangur 

reglna sml. um afturköllun er sá, að stuðla að því að afturköllun fari fram á þann hátt sem 

gefur nægilega viðvörun til þeirra, sem kynnu að byggja á umboðinu.22 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
20 sama heimild 200. 
21 sama heimild 201. 
22 sama heimild 203. 

3. Söguleg þróun umboðsmanna 
3.1. Almennt 

Undanfarin 25-30 ár hafa umboðsmenn í íþróttum orðið sífellt mikilvægari þáttur í sambandi 

leikmanna og félaga. Ýmsir þættir hafa orðið þess valdandi að umboðsmenn eru orðnir 

áhrifaríkir aðilar í íþróttaheiminum. Með tilkomu frjálsrar sölu23, semja íþróttamenn nú til 

dags oftar um laun og starfskjör á ferli sínum heldur en tíðkaðist áður fyrr sem hefur leitt af 

sér aukna eftirspurn eftir faglegri aðstoð við gerð samninga.24 

Tilkomu umboðsmanna í íþróttum má rekja til veikrar stöðu leikmanna gagnvart félögum 

með hliðsjón af fjárhagslegum styrk þeirra og tilhneigingu félaga til að hámarka arðsemi sína. 

Umboðsmenn eru því fengnir til þess að standa vörð um hagsmuni leikmanna, umbjóðenda 

sinna. 25 

3.2. Bandaríkin 

Fyrstu umboðsmennirnir í íþróttum komu fram í Bandaríkjunum. Strax á tímum 

borgarastyrjaldarinnar þar í landi (árin 1861-1865) voru keppnir í hafnabolta haldnar vítt og 

breitt um landið fyrir hálf atvinnumenn26. Þessar keppnir voru skipulagðar af ákveðnum 

milliliðum en þeirra hlutverk var í ætt við það starf sem umboðsmenn nútímans gegna. Fram 

að þriðja áratug 20. aldar voru umboðsmenn ekki í forsvari fyrir íþróttamenn með það fyrir 

augum að hagnast þar sem ekki var um mikla fjármuni að ræða. Þetta var fremur liður í því 

ferli að atvinnuvæða íþróttir sem síðar varð til þess að íþróttir urðu viðurkenndar 

starfsgreinar. Aukið flæði fjármagns hafði hins vegar önnur áhrif, en upp úr 1920 byrjuðu 

umboðsmenn að tryggja sér háar tekjur í gegnum atvinnumannasamninga umbjóðenda 

sinna.27 Í því samhengi er oft nefndur maður að nafni C.C. Pyle sem árið 1925 sannfærði 

Harold „Red“ Grange, ruðningsleikmann frá háskólanum í Illinois, um að leyfa sér að gera 

um atvinnumannasamning fyrir sína hönd. Pyle fékk í kjölfarið 3.000 dollara fyrir hvern leik 

sem Grange spilaði fyrir liðið Chicago Bears. 28  Í framhaldinu varð mikil aukning á 

umboðsmönnum en það má að hluta til rekja til meira fjárstreymis vegna styrkja og aukinnar 

fjölmiðlaumfjöllunar á íþróttum. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
23 Það kallast frjáls sala (e. free transfer) þegar samningur leikmanns við félag A rennur út og leikmaðurinn 
getur þá gengið til liðs við félag B án þess að greiðsla fyrir leikmanninn sé innt af hendi til félags A. 
24 Lars Halgreen, European Sports Law: A Comparative Analysis of the European and American Models of 
Sport (Thomson GadJura 2004) 267. 
25 KEA, CDES og EOSE (n. 3) 21. 
26 e. semi-professional. Íþróttamaður sem er jafnframt í fullu starfi annars staðar. 
27 KEA, CDES og EOSE (n. 3) 19–20. 
28 Adam Epstein, Sports law (Cengage Learning 2011) 7 <http://www.google.com/books?hl=en&lr=&id=On-
oZuoBxeQC&oi=fnd&pg=PR5&dq=adam+epstein+sports+law&ots=Ia-
NzHBG02&sig=qqFoZh5A1vOx0dIVKJwR0D1VWZ4> skoðað 20. febrúar 2014. 

Það var hins vegar ekki fyrr en á tíunda áratug síðustu aldar sem fyrst birtust lagaákvæði í 

Bandaríkjunum sem miðuðu að því að halda utan um störf umboðsmanna í íþróttum.29 

3.3. Evrópa, England og knattspyrna 

Atvinnuvæðing íþrótta í Evrópu byrjaði í lok 19. aldar og átti knattspyrna stærstan þátt í því. 

Eins og með flesta hluti tengda knattspyrnu, má rekja sögu umboðsmanna í íþróttinni til 

Englands. Þar hafa umboðsmenn verið við lýði frá því fyrstu keppnirnar voru skipulagðar og 

fyrstu félagaskipti leikmanna fóru fram. Á blómaskeiði áhugamannaknattspyrnu létu 

umboðsmenn þó lítið fyrir sér fara og hlutverk þeirra takmarkaðist við að gefa leikmönnum 

ráð þegar þeir þurftu á þeim að halda.30  

Árið 1893 kynnti enska knattspyrnusambandið til sögunnar „halda og skipta kerfið“31 en í 

því fólst að leikmaður gat ekki farið til annars liðs, án leyfis þess liðs sem hann var skráður í, 

jafnvel þótt samningur hans væri útrunninn. Á þessum tíma var helsta hlutverk umboðsmanna 

að fá leikmenn til að ganga til liðs við félög, en kerfið gróf undan starfi umboðsmanna þar 

sem félagaskipti urðu fátíð.32 Það var ekki fyrr en árið 1964 sem „halda og skipta kerfið“ leið 

undir lok, en það gerðist í kjölfar máls Eastham gegn Newcastle United FC Ltd. [1964] Ch. 

413. Málsatvik voru þau að George Eastham var leikmaður hjá félaginu Newcastle United á 

Englandi. Samningur hans við félagið var útrunninn en samkvæmt „halda og skipta“ kerfinu 

gat Newcastle bannað Eastham að skipta um félag. Eastham lögsótti Newcastle á þeim 

grundvelli að kerfið hindraði möguleika hans á að sækjast eftir vinnu og nota getu sína sem 

knattspyrnumaður, eftir að samningur hans var útrunninn. Niðurstaðan í málinu varð sú, að 

Hæstiréttur á Englandi gagnrýndi þann hluta kerfisins sem sneri að því að leikmönnum var 

haldið gegn vilja þeirra og dæmdi „halda og skipta kerfið“ ólögmætt.33 

Í kjölfar þess að „halda og skipta kerfið“ var dæmt ólögmætt urðu umboðsmenn algengari, 

en einnig má rekja aukinn fjölda umboðsmanna til þess, að árið 196134 voru hámarkslaun 

knattspyrnumanna afnumin og því varð meiri ásókn í starfið vegna aukinna tekjumöguleika 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29 KEA, CDES og EOSE (n. 3) 21. 
30 sama heimild. 
31 e. the retain and transfer system. 
32 „Football agents’ history: Not only football, but also sausages“ (Fieldoo magazine) 
<http://blog.fieldoo.com/2013/01/football-agents-history-not-only-football-but-also-sausages/> skoðað 1. mars 
2014. 
33 Jack Anderson, Leading cases in sports law (Springer 2013) 80 
<http://link.springer.com/content/pdf/10.1007/978-90-6704-909-2.pdf> skoðað 28. febrúar 2014. 
34 John Simkim, „The encyclopedia of british football: Football and trade unionism“ (Spartacus Educational, 
júní 2013) <http://www.spartacus.schoolnet.co.uk/FtuPFA.htm> skoðað 13. mars 2014. 

umboðsmanna.35  Á seinni hluta 20. aldar jukust fjárhæðir í tengslum við félagaskipti 

leikmanna í knattspyrnu til muna en sú þróun varð til þess að umboðsmönnum í knattspyrnu 

fjölgaði enn á ný.36 

4. Tegundir umboðsmanna 

4.1. Flokkarnir fimm 

Hægt er að greina umboðsmenn í íþróttum í fimm flokka með tilliti til bakgrunns þeirra og 

starfsferils. Á það ekki síst við um umboðsmenn í knattspyrnu. Flokkunin byggist á viðtölum 

sem framkvæmdastjórn Evrópusambandsins tók við umboðsmenn víðsvegar um Evrópu og 

flokkun sem sett var fram í doktorsritgerð Adríönu Sekulovic við París X Nanterre 

háskólann.37 Í fyrsta lagi eru það umboðsmenn sem eru fyrrverandi íþróttamenn/leikmenn, en 

gögn sýna að sú ákvörðun að verða umboðsmaður er oft tekin í kjölfar þess að íþróttaferli 

viðkomandi lýkur. Skýrist það að mestu leyti af því, að við lok íþróttaferilsins eru 

íþróttamenn gjarnan áhugasamir um hvers kyns störf sem byggja á þeim samböndum sem 

þeir hafa stofnað til á íþróttaferlinum. Í öðru lagi eru umboðsmenn sem eru áhrifamiklir og 

vel tengdir markaðsaðilar. Slíkir umboðsmenn tíðkast í íþróttum þar sem miklir fjármunir eru 

í húfi eins og til dæmis í knattspyrnu. Umboðsmenn í þessum flokki lýsa sér sem ráðgjafa eða 

millilið þar sem þeirra aðalhlutverk er að koma á sambandi fólks sem þekkist ekki 

persónulega, en hefur áhuga á að koma á samningssambandi við hvort annað. Gögn sýna að 

þessi flokkur umboðsmanna fæst aðallega við samninga við styrktaraðila og samninga sem 

snúa að ímynd leikmanna. Í þriðja lagi er það flokkur einstaklinga sem eru af og til fengnir til 

þess að sinna starfi umboðsmanns án þess að leita sérstaklega eftir því að eiga starfsferil sem 

slíkur. Í fjórða lagi eru það umboðsmenn sem eru jafnframt þjálfarar. Þessi flokkur eru lítt 

þekktur en gögn sýna að margir þjálfarar hafa gegnt hlutverki umboðsmanns á einhverjum 

tímapunkti og sumir hafa fengið greitt fyrir það. Í fimmta og síðasta lagi eru umboðsmenn 

sem eru ættingjar umbjóðanda. Í knattspyrnu og fleiri íþróttum hafa verið settar reglur sem 

heimila ættingja að vera umboðsmaður fyrir hönd leikmanns, sjá nánar kafla 6.2.2. Þessi 

tilhögun var mjög algeng á árum áður en í dag hafa fáir íþróttamenn umboðsmann sem þeir 

hafa ættartengsl við.38 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35 Auknir tekjumöguleikar skýrast í því að umboðsmaður fær þóknanir í ákveðnu hlutfalli við laun umbjóðanda. 
Því hærri laun sem umbjóðandi fær, því hærri eru þóknanir umboðsmanns. Sjá nánar í kafla 6.2.3. 
36 „Football agents’ history: Not only football, but also sausages“ (n. 32). 
37 KEA, CDES og EOSE (n. 3) 22.	  
38 sama heimild 22–23. 

Ekki er hægt að flokka alla umboðsmenn í einhvern af ofangreindum fimm flokkum. Til 

eru einstaklingar sem afla eingöngu tekna sem umboðsmenn og einnig þeir sem eru hvorki 

fyrrum íþróttamenn eða þjálfarar. Aðrir hafa kosið þessa starfsgrein sem sitt lífsviðurværi án 

þess að hafa nein sambönd fyrirfram.39 

4.2. Lögfræðingar sem umboðsmenn 

Við ofangreinda umfjöllun um fimm flokka umboðsmanna mætti bæta við einum flokki en 

það eru lögfræðingar. Störf umboðsmanna fela oft í sér samningaviðræður eða 

lögfræðiráðgjöf sem falla innan hefðbundins verkssviðs lögfræðinga. Í framkvæmd láta því 

umboðsmenn gjarnan samningaviðræður og hina lagalegu ráðgjöf í hendur lögfræðinga, 

ýmist vegna þess að umboðsmennirnir hafa ekki heimild til þess að framkvæma þessi störf 

eða treysta sér ekki til þess. Í því samhengi má nefna, að samkvæmt þýskri löggjöf mega 

aðeins löglærðir einstaklingar veita lögfræðiráðgjöf. Hugtakið „lögfræðiráðgjöf“ er túlkað 

rúmt í þýskum rétti og getur náð yfir samningaviðræður við þriðja aðila. Það þýðir að 

ólöglærðir umboðsmenn í Þýskalandi hafa til dæmis ekki leyfi til þess að semja við félag um 

innihald samnings fyrir umbjóðanda sinn. Til samanburðar er staðan sú á Íslandi, ólíkt 

Þýskalandi, að allir mega í raun kalla sig lögfræðing og veita lögfræðiráðgjöf. 

Þar sem ýmsir þættir í störfum umboðsmanna falla innan verkssviðs lögfræðinga hafa 

ýmis alþjóðleg íþróttasambönd, eins og FIFA, ákveðið að veita lögfræðingum undanþágu frá 

kröfunni um sérstakt leyfi til að stunda umboðsmennsku í íþróttum. 

Þrátt fyrir að FIFA og fleiri íþróttasambönd veiti umrædda undanþágu, gilda ólíkar reglur 

á milli Evrópulanda um lögfræðinga sem umboðsmenn. Þannig getur í fyrsta lagi verið að 

lögfræðingum sé óheimilt að starfa sem umboðsmenn en sú regla er við lýði í Frakklandi. Í 

öðru lagi geta lögfræðingar starfað sem umboðsmenn ef þeir hafa tilskilið leyfi en Portúgal er 

dæmi um það. Í þriðja lagi geta lögfræðingar, eins og áður segir, starfað sem umboðsmenn 

samkvæmt reglugerðum sem veita lögfræðingum undanþágu til starfanna án þess að hafa 

leyfi. Þetta er jafnframt algengasta reglan40 og sá háttur sem hafður er á hérlendis, sjá kafla 

6.2.2.  

5. Um valdheimildir KSÍ 
Samkvæmt 2. gr. laga Knattspyrnusambands Íslands (KSÍ) er KSÍ æðsti aðili 

knattspyrnumála á Íslandi og fer með yfirstjórn íslenskra knattspyrnumála. Í grein 1.1. í sömu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39 sama heimild 23. 
40 sama heimild 90–91. 

lögum segir að KSÍ sé samband héraðssambanda og íþróttabandalaga þeirra félaga innan 

Íþrótta- og Ólympíusambands Íslands (ÍSÍ), sem iðka og keppa í knattspyrnu. ÍSÍ er æðsti 

aðili frjálsrar íþróttastarfsemi í landinu og í erlendum samskiptum íþróttahreyfingarinnar 

samkvæmt 2. mgr. 5. gr. íþróttalaga nr. 64/1998. Auk þess að vera aðili að ÍSÍ er KSÍ aðili að 

Knattspyrnusambandi Evrópu (UEFA)41 og Alþjóðaknattspyrnusambandinu (FIFA)42 sbr. 

grein 3.1. í lögum KSÍ. Þá segir í grein 3.2. þeirra laga að KSÍ skuli leitast við að gæta 

samræmis við reglur og ákvarðanir ÍSÍ, UEFA og FIFA og að reglur og ákvarðanir KSÍ eru 

bindandi fyrir aðila KSÍ, félög, leikmenn, dómara, þjálfara, forystumenn og aðra þá sem eru 

innan vébanda aðildarfélaga KSÍ. Í 47. gr. laga KSÍ segir að lögin hafi öðlast gildi við 

samþykki þeirra á knattspyrnuþingi og að lokinni staðfestingu framkvæmdastjórnar ÍSÍ. KSÍ 

sækir því vald sitt í landslög í gegn um aðild þess að ÍSÍ og 2. mgr. 5. gr. íþróttalaga. 

Samkvæmt a-lið 7. gr. laga KSÍ fer knattspyrnuþing KSÍ með æðsta vald í málefnum KSÍ 

og setur nauðsynleg lög. Knattspyrnuþing er haldið árlega og þingið sitja fulltrúar frá 

aðildarfélögum KSÍ, sbr. 8. og 9. gr. sömu laga. Í 12. gr. laganna segir að 2/3 hluta greiddra 

atkvæða á knattspyrnuþingi þurfi til að ráða úrslitum um lagabreytingar en meira en 

helmingur þingfulltrúa þurfa að vera mættir á þingið til að atkvæðagreiðsla teljist gild. 

Samkvæmt 7. gr. laga KSÍ fer stjórn KSÍ með æðsta vald í málefnum sambandsins á milli 

knattspyrnuþinga. Í grein 18.1. segir að stjórn KSÍ sjái um að setja nauðsynlegar reglugerðir 

um þau málefni, sem snúa að allri framkvæmd laga KSÍ. 

Með stoð í 18. gr. laga KSÍ hefur sambandið sett ýmsar reglugerðir og ein þeirra er 

reglugerð um umboðsmenn leikmanna nr. 13 frá maí 2009. Eins og áður segir skal KSÍ leitast 

við að gæta samræmis við reglur þeirra sambanda sem KSÍ hefur aðild að. Reglugerð KSÍ um 

umboðsmenn leikmanna er gerð eftir reglugerð FIFA um umboðsmenn leikmanna (Players' 

agents regulations) en í grein 40.2. í reglugerð FIFA segir að knattspyrnusambönd hvers 

lands skuli innleiða reglugerðina í sitt réttarkerfi. Reglugerð FIFA um umboðsmenn 

leikmanna var samin á grundvelli samþykkta framkvæmdastjórnar FIFA þann 10. desember 

árið 2000. 

6. Umboðsmenn í knattspyrnu 
6.1. Almennt 

Knattspyrnumenn þurfa að huga að mörgu þegar kemur að því að finna sér vinnuveitanda og 

gera við þá samninga. Nú til dags eru þessir samningar oft á tíðum langir og flóknir og háar 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
41 e. Union of European Football Association. 
42 e. Fédération Internationale de Football Association. 

fjárhæðir geta verið undir. Erfitt getur verið fyrir leikmann að einbeita sér að því að spila 

knattspyrnu eftir bestu getu ef hann þarf jafnframt að huga að öðrum hlutum, svo sem 

samningaviðræðum. Hér koma umboðsmenn til skjalanna. Starf umboðsmanns er fyrst og 

fremst að koma leikmanni á samning hjá félagi en þeir sjá einnig um samningagerð fyrir hönd 

umbjóðanda síns og að ná eins góðum kjörum fyrir hann og hægt er. Þá felur starf 

umboðsmanns í sér mikla markaðsstarfsemi, það er að kynna sjálfan sig og umbjóðendur 

sína. Einnig er hluti af starfinu að skoða leikmenn sem hugsanlega umbjóðendur. 

Líkt og fram kemur hér að ofan hefur KSÍ sett reglugerð um umboðsmenn leikmanna í 

knattspyrnu. Í grein 2.1. í þeirri reglugerð segir: 

 

Umboðsmaður er einstaklingur sem hefur það starf að aðstoða leikmenn eða félög gegn 
þóknun. Umboðsmaður kynnir leikmann fyrir félagi í þeim tilgangi að koma honum á 
samning hjá félaginu eða leiðir saman tvö félög í þeim tilgangi að ganga frá samningi 
um félagaskipti.  

 

Samkvæmt grein 8.1. í reglugerðinni og c-lið 1. mgr. 3. gr. starfsreglna samninga- og 

félagaskiptanefndar KSÍ skal haldin skrá yfir umboðsmenn. Þegar þetta er skrifað eru átta 

umboðsmenn sem hafa leyfi frá KSÍ til starfsins43 og geta þeir því notað umboðsmannatitilinn 

„Umboðsmaður leikmanna skv. leyfi Knattspyrnusambands Íslands (KSÍ umboðsmaður)“, 

sbr. grein 8.2. í sömu reglugerð. KSÍ byrjaði að halda skrá yfir umboðsmenn árið 2003 en þá 

voru þeir fjórir talsins. Mest hafa verið níu starfandi KSÍ umboðsmenn en það var árið 2010. 

Eyjólfur Bergþórsson og Ólafur Garðarsson, lögmaður, voru fyrstu Íslendingarnir til að fá 

réttindi til að starfa sem umboðsmenn í knattspyrnu árið 199744 en Ólafur er enn þann dag í 

dag starfandi sem slíkur. 

6.2. Innlendar reglur um umboðsmennsku 

6.2.1. Almennt 

Samkvæmt grein 1.1. í reglugerð KSÍ um umboðsmenn leikmanna gildir reglugerðin um alla 

starfsemi umboðsmanna, sem hafa milligöngu um félagaskipti leikmanna á Íslandi eða á milli 

landa. Í þessum kafla verður einblínt á tvö málefni. Annars vegar skilyrði þess að verða 

umboðsmaður í knattspyrnu og hins vegar réttindi og skyldur sem fylgja því að 

umboðsmaður komi fram fyrir hönd umbjóðanda síns. Þar sem reglugerð KSÍ á að vera í 

samræmi við reglugerð FIFA um umboðsmenn leikmanna mun höfundur hafa reglugerð 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
43 KSÍ, „Ársskýrsla stjórnar KSÍ 2013“ (Höfundur, 7. febrúar 2014) 13. 
44 „Tveir íslenskir umboðsmenn fá FIFA-réttindi“ (Mbl, október 1997) 
<http://www.mbl.is/greinasafn/grein/360501/> skoðað 1. mars 2014. 

FIFA til hliðsjónar í umfjölluninni um reglur KSÍ og þannig leitast við að varpa ljósi á 

ósamræmi í þessum tveimur reglugerðum ef það á við. 

6.2.2. Skilyrði fyrir því að vera KSÍ umboðsmaður 

Ekki getur hver sem er orðið KSÍ umboðsmaður. Samkvæmt grein 2.2. í reglugerð KSÍ um 

umboðsmenn leikmanna má leikmaður eða félag aðeins nýta sér þjónustu umboðsmanns, sem 

hefur leyfi útgefið af KSÍ eða öðru knattspyrnusambandi innan FIFA. Fram til ársins 2001 

voru leyfi til umboðsmennsku veitt af FIFA en nú eru leyfin veitt af knattspyrnusamböndum í 

hverju landi fyrir sig. Því er heitið „FIFA umboðsmaður“ ekki lengur til.45  

Samkvæmt grein 3.3. í reglugerð KSÍ getur einstaklingur aðeins sótt um leyfi til að gerast 

umboðsmaður en félag eða félagasamtök geta ekki öðlast leyfi sem umboðsmaður. Leyfi til 

að starfa sem umboðsmaður knattspyrnumanna er því persónubundið og ekki framseljanlegt, 

sbr. 2. ml. greinar 7.1 í reglugerðinni. Þó að leyfið sé persónubundið kemur það ekki í veg 

fyrir að umboðsmaður geti skipulagt starfsemi sína í fyrirtækjaformi að því tilskyldu að 

starfsmenn hans framkvæmi aðeins stjórnunarleg störf sem tengjast viðskiptarekstri 

umboðsmanns. Þó er það aðeins umboðsmaðurinn sjálfur sem getur komið fram fyrir hönd 

umbjóðanda síns, sbr. grein 11.1. í reglugerðinni.46 

Sá sem sækir um leyfi til að verða KSÍ umboðsmaður þarf að uppfylla ýmis almenn 

hæfisskilyrði. Í grein 3.2. í reglugerðinni kemur fram að umsækjandi skuli vera íslenskur 

ríkisborgari, ríkisborgari aðildarríkja EES samningsins eða hafa starfað óslitið á Íslandi 

undanfarin tvö ár og hafa óflekkað mannorð. Óflekkað mannorð er hugtak í íslenskum lögum 

sem skilgreint er í 1. mgr. 5. gr. laga um kosningar Alþingis nr. 24/2000. Þar segir að enginn 

teljist hafa óflekkað mannorð sem er sekur eftir dómi um verk sem er svívirðilegt að 

almenningsáliti nema hann hafi fengið uppreist æru sinnar. Til frekari útskýringar segir í 2. 

mgr. 5. gr. sömu laga: 

 

Dómur fyrir refsivert brot hefur ekki flekkun mannorðs í för með sér nema 
sakborningur hafi verið fullra 18 ára að aldri er hann framdi brotið og refsing sé 
fjögurra mánaða fangelsi óskilorðsbundið hið minnsta eða öryggisgæsla sé dæmd. 

  

Knattspyrnusambönd sumra þjóða ákváðu að ganga lengra en FIFA varðandi skilyrðið um 

óflekkað mannorð. Má þar nefna reglugerð danska knattspyrnusambandsins (DBU47) um 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
45 „Agents“ (n. 2). 
46 Halgreen (n. 24) 281. 
47 e. Dansk Boldspil Union. 

umboðsmenn leikmanna, en þar segir í grein 3.2. að umsókn verði hafnað ef umsækjandi er á 

sakaskrá. 

Þá má umboðsmaður ekki vera starfsmaður, taka að sér verkefni eða eiga hagsmuna að 

gæta hjá FIFA, UEFA, knattspyrnusambandi, knattspyrnufélagi eða samtökum sem tengjast 

framangreindum aðilum, sbr. grein 3.4 í reglugerð KSÍ. 

Ef umsækjandi uppfyllir ofangreind skilyrði skal boða hann í skriflegt umboðsmannapróf, 

sbr. grein 3.5 í reglugerð KSÍ. Samkvæmt fylgiskjali A við reglugerð KSÍ um umboðsmenn 

leikmanna um framkvæmd skriflegs umboðsmannsprófs, skal prófið byggt á valspurningum 

og telst próftaki hafa náð prófi ef hann nær lágmarkseinkunn sem ákveðin er af FIFA. Prófuð 

er þekking á gildandi knattspyrnureglum, sérstaklega varðandi félagaskipti og þekking á 

lögum um einkamál, sérstaklega grundvallarhugtök persónuréttar og samningaréttar. Í hverju 

prófi eru 20 spurningar en 15 af þeim eru um alþjóðareglur sem FIFA semur og 5 um 

innanlandsreglur sem KSÍ semur. Venjulega þurfa próftakar að svara 14 af 20 spurningum 

réttum til þess að standast prófið.48 

Frá því að KSÍ byrjaði að halda skrá um umboðsmenn árið 2003 hafa 20 aðilar þreytt 

umboðsmannspróf KSÍ. 9 hafa staðist prófið eða 45% umsækjenda. Minna en helmingur 

umsækjenda stenst prófið og af því má draga þá ályktun að það sé nokkuð erfitt. 

Þeir umsækjendur sem standast próf skulu fá sér ábyrgðartryggingu hjá viðurkenndu 

tryggingafélagi, sbr. grein 5.1. í reglugerð KSÍ, en fjallað verður nánar um það í kafla 6.2.5. 

Samkvæmt grein 6.1. í reglugerðinni skulu allir þeir sem staðist hafa skriflegt 

umboðsmannapróf, undirrita yfirlýsingu um framkomu samkvæmt fylgiskjali B. Í þeirri 

yfirlýsingu heitir umboðsmaður því að sinna störfum sínum á þann hátt að þau veki virðingu 

og traust og koma fram af fyllstu heilindum og hlutlægni í viðskiptum við skjólstæðing sinn, 

samningsaðila og aðra. Þá heitir umboðsmaður því að koma fram í samræmi við landslög, lög 

og reglugerðir knattspyrnusambanda og FIFA. Einnig staðfestir umboðsmaður að hafa kynnt 

sér reglugerðir KSÍ fyrir umboðsmenn. Auk þess staðfestir umboðsmaður að hann muni 

gegna skyldum umboðsmanns samkvæmt reglugerðum og er samþykkur því að hlýta 

viðurlögum í samræmi við ákvæði 13. gr. reglugerðarinnar samkvæmt ákvörðun KSÍ. Enn 

fremur viðurkennir umboðsmaður að ágreiningur milli hans, sem umboðsmanns og 

leikmanns, félags eða annars umboðsmanns skuli leystur samkvæmt 20. gr. reglugerðarinnar.  

Eftir að hafa móttekið tryggingaskírteini ásamt skilmálum og undirritað yfirlýsingu um 

framkomu skal skrifstofa KSÍ gefa út leyfi til umboðsmanns, sbr. grein 7.1 í reglugerð KSÍ. Í 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
48 Jakub Andrzej Fornalik, „Players’ agents’ role in football transfer market: Evaluating the need of improving 
FIFA regulations“ 28. 

grein 7.2. í reglugerðinni kemur fram að leyfið sé ótímabundið og veiti umboðsmanni rétt til 

að starfa sem umboðsmaður um heim allan. 

Undantekningar eru frá framangreindri kröfu um útgefið leyfi en það er þegar 

aðstoðarmaður er foreldri, systkini eða maki leikmanns eða ef félag eða leikmaður leitar 

aðstoðar lögmanns, sbr. grein 2.3. í reglugerð KSÍ.  

Leikmannasamtök mega einnig gegna hlutverki umboðsmanns knattspyrnumanna án 

leyfis. 49  Þann 4. janúar 2014 voru Leikmannasamtök Íslands stofnuð. 50  Fyrsta mál 

samtakanna var að hjálpa leikmanninum D að fá greiðslur sem hann átti inni hjá félaginu B. 

Um var að ræða ágreining vegna launa fyrir nóvember og desember 2013 en D var 

samningsbundinn félaginu til áramóta það ár og taldi sig því eiga inni laun fyrir framagreinda 

mánuði. Félagið vildi hins vegar meina að svo væri ekki þar sem leikmanninum hafi verið 

frjálst að finna sér annað lið frá 16. október það sama ár.51 

KSÍ getur í raun ekki komið í veg fyrir að hver sem er kalli sig umboðsmann 

knattspyrnumanna og starfi sem slíkur. Þó gerir reglugerð KSÍ þeim einstaklingum sem 

stunda umboðsmennsku í leyfisleysi það mjög erfitt, þar sem KSÍ beitir viðurlögum gegn 

leikmönnum sem nýta sér aðstoð umboðsmanns sem uppfyllir ekki skilyrði KSÍ, sbr. grein 

18.1. í reglugerð KSÍ. 

6.2.3. Réttindi KSÍ umboðsmanns 

Réttindi KSÍ umboðsmanns koma fram í grein 9.1. í reglugerð KSÍ um umboðsmenn 

leikmanna. Þar segir að umboðsmaður hafi réttindi til að hafa samband við sérhvern leikmann 

sem er án samnings við félag, að gæta hagsmuna sérhvers leikmanns eða félags sem þess 

óskar og/eða annast samningsgerð fyrir leikmann eða félag. 

Samningur á milli umboðsmanns og leikmanns þarf að lúta ýmsum takmörkunum 

samkvæmt reglugerð KSÍ. Umboðsmaður getur einungis komið fram eða gætt hagsmuna 

umbjóðanda síns samkvæmt grein 9.1 í reglugerðinni ef hann er með skriflegan samning við 

þann umbjóðanda, sbr. grein 10.1. Slíkir samningar mega ekki vara lengur en tvö ár en það 

má endurnýja samninginn skriflega ef báðir aðilar eru sammála. Samningurinn getur ekki 

verið með ákvæði um sjálfkrafa framlengingu, sbr. grein 10.2. Í sömu grein segir að í 

samningnum skuli vera ákvæði um hver sé ábyrgur fyrir greiðslu á þóknun umbosðmanns, 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
49 Halgreen (n. 24) 280. 
50 Victor Jóhann Pálsson, „Kristinn Björgúlfsson: Mikilvægt að hafa leikmannasamtök hérlendis“ (443, 5. 
febrúar 2014) <http://www.433.is/frettir/island/kristinn-bjorgulfsson-mikilvaegt-ad-hafa-leikmannasamtok-
herlendis/> skoðað 1. mars 2014. 
51 Harpa Oddbjörnsdóttir, „Segir yfirlýsingu BÍ/Bolungarvíkur vera haugalygi“ (BB, 29. janúar 2014) 
<http://www.bb.is/Pages/26?NewsID=186237> skoðað 1. mars 2014. 

hvers konar þóknun sé um að ræða og skilyrði fyrir greiðslu þóknunar. Í grein 10.3. segir að 

aðeins sá sem hefur ráðið umboðsmann geti greitt þóknun hans og því er óheimilt að taka við 

þóknun frá bæði leikmanni og félagi sem hefur hlotið þjónustu leikmannsins. Dæmi eru um 

að umboðsmenn í Evrópu hafi gert sig seka um slíkt og hefur það verið mikið gagnrýnt. Þá 

gerist það að leikmanni er ókunnugt um að umboðsmaður hans sé einnig að fá þóknun undir 

borðið frá því félagi sem leikmaðurinn gengur til liðs við, ásamt því að fá þóknun frá 

leikmanninum.52 

Samkvæmt grein 10.4. í reglugerðinni er þóknun umboðsmanns ákveðin sem eingreiðsla 

eða sem umboðslaun reiknuð af brúttó grunnlaunum sem umboðsmaður hefur samið um. Í 

framkvæmd virðist seinni kosturinn vera ofan á þannig að umboðsmaðurinn fær borgað þegar 

umbjóðandi hans fær borgað.53 Ýmisleg hlunnindi eins og bíll, íbúð og bónusar teljast ekki 

með við ákvörðun þóknunar. Algengast að umboðsmenn í knattspyrnu séu að fá á bilinu 5-

10% af grunnlaunum leikmanna.54 Á Íslandi virðist staðan vera sú að umboðsmenn ungra 

leikmanna séu ekki að fá þóknun fyrir störf sín fyrr en leikmaður kemst í atvinnumennsku 

erlendis og er þóknun umboðsmanns þá um 5%.55 

Ef starfssamningur leikmanns, sem umboðsmaður hefur samið um, varir lengur en 

samningur milli umboðsmanns og leikmanns, á umboðsmaður rétt á þóknun seinni enda þótt 

samningur hans við leikmanninn sé runninn út. Þetta gildir þangað til starfssamningur 

leikmanns er fallinn úr gildi eða leikmaður undirritar nýjan samning án aðstoðar þessa 

umboðsmanns, sbr. grein 10.5. í reglugerð KSÍ. 

Samkvæmt grein 10.7. í reglugerðinni getur þóknun umboðsmanns vegna samnings 

innanlands mest orðið hálft grunngjald félagaskipta. Grunngjald félagaskipta er 100.000 kr., 

sbr. grein 18.2.1. reglugerðar KSÍ um félagaskipti, samninga og stöðu leikmanna og félaga, 

en gjaldið getur verið hærra og því getur þóknun umboðsmanns minnst verið 50.000 kr.  

Umboðsmanni ber að nota staðlaðan fulltrúasamning FIFA sem finna má í fylgiskjali C 

með reglugerð KSÍ um umboðsmenn, sbr. grein 10.8 í reglugerð KSÍ um umboðsmenn. Auk 

hins staðlaða samnings er samningsaðilum frjálst að leggja fram viðaukasamning að þeim 

forsendum gefnum að hann sé í samræmi við gildandi löggjöf um vinnumiðlun. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
52 Halgreen (n. 24) 282. 
53 „How much do football agents earn?“ (Fieldoo Magazine, ma 2013) <http://blog.fieldoo.com/2013/05/how-
much-do-football-agents-earn/> skoðað 9. apríl 2014. 
54 KEA, CDES og EOSE (n. 3) 50.	  
55 Máli þessu til stuðnings hefur höfundur undir höndum umboðsmannasamninga sem  gerðir voru við þrjá 
leikmenn sem eru annars vegar á 20. aldursári og hins vegar á 22. aldursári þegar þetta er skrifað. Vegna 
trúnaðarskyldu höfundar við leikmenn er ekki hægt að birta nöfn þeirra. 

Í grein 10.9. kemur fram að fulltrúasamninginn skuli gefa út í fjórum eintökum og skulu 

öll eintökin undirrituð af báðum aðilum. Leikmaður/félag fær fyrsta eintakið og 

umboðsmaður það næsta. Umboðsmaður skal þá senda eitt eintak til KSÍ og eitt eintak til 

knattspyrnusambands leikmanns/félags þannig að samningurinn verði skráður innan 30 daga 

frá undirritun. Eins og áður segir skal haldin skrá yfir alla samninga sem gerðir hafa verið og 

skal sendast afrit af samningum til FIFA sé þess krafist. 

Samkvæmt grein 10.10. er sérhver samningur ógildur sem bindur leikmann undir 16 ára 

aldri við félag eða umboðsmann. Ef leikmaður er ekki orðinn 18 ára getur hann ekki gert 

fulltrúasamning nema forráðamaður undirriti einnig samninginn. 

6.2.4. Skyldur KSÍ umboðsmanns 

Skyldur KSÍ umboðsmanns koma fram í grein 12.1. í reglugerð KSÍ. Þar segir að 

umboðsmaður skuli án undantekninga fara eftir lögum og reglugerðum KSÍ, UEFA og FIFA. 

Umboðsmaður skal ganga úr skugga um að allt það sem gert hefur verið með hans aðstoð sé í 

samræmi við skilyrði í framangreindum lögum og reglugerðum. Umboðsmaður á aldrei að 

snúa sér til leikmanns sem er samningsbundinn félagi í þeim tilgangi að fá hann til að segja 

upp samningi eða brjóta í bága við ákvæði samnings. Þá á umboðsmaður að vera fulltrúi eins 

aðila við félagaskipti og á ekki að hafa samstarfssamning eða eiga hagsmuna að gæta 

varðandi aðra umboðsmenn sem að félagaskiptunum koma. Einnig á umboðsmaður að halda 

bókhald og skrá yfir viðskipti sín og senda KSÍ og/eða FIFA allar upplýsingar og nauðsynleg 

gögn sé þess krafist. Auk þess skal umboðsmaður ganga úr skugga um að nafn hans og 

undirskrift og nafn skjólstæðings hans sé á þeim samningum sem hann hefur annast og átt 

aðild að. Að lokum skal umboðsmaður starfa innan löggjafar um atvinnumiðlun í því landi, 

sem um ræðir. Þar er átt við lög um vinnumarkaðsaðgerðir nr. 55/2006 en samkvæmt 2. mgr. 

1. gr. þeirra laga er með vinnumarkaðsgerðum átt við vinnumiðlun, mat á hæfni 

atvinnuleitanda og skipulag úrræða sem eru til þess fallin að auka vinnufærni atvinnuleitanda. 

6.2.5. Ábyrgð umboðsmanns í knattspyrnu 

FIFA hefur fylgst með störfum umboðsmanna síðan 1991.56 Í upphafi þurfti hver sá sem 

sóttist eftir því að verða umboðsmaður, að leggja fram óafturkræfa bankatryggingu að 

upphæð 200.000 svissneskra franka, eða um 25 milljónir króna á núverandi gengi, vegna 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
56 David Winnie, „Reform of FIFA’s players’ agents system: Proposed New Regulations on working with 
Intermediaries“ (Thomas Cooper Sports, 9. apríl 2011) <http://www.thomascoopersports.com/reforms-for-fifa-
players-agents-system/> skoðað 3. mars 2014. 



	   19 

krafna sem upp gætu komið vegna starfa umboðsmannsins.57 Síðan þá hafa orðið ýmsar 

breytingar á regluverki FIFA um umboðsmenn leikmanna. Í dag geta umsækjendur tryggt sig 

með ábyrgðatryggingu en þó er ennþá hægt að leggja fram bankatryggingu, sbr. grein 10 í 

reglugerð FIFA. Í dag hljóðar bankatryggingin upp á 100.000 svissneska franka eða um 13 

milljónir króna og skal hún útgefin af svissneskum banka. 

Eins og áður hefur komið fram, skulu þeir sem sækjast eftir að verða KSÍ umboðsmenn 

útvega sér ábyrgðartryggingu hjá viðurkenndu tryggingafélagi eftir að hafa staðist 

umboðsmannapróf KSÍ, sbr. grein 5.1. í reglugerð KSÍ. 

Samkvæmt grein 5.2. í reglugerðinni skal ábyrgðartryggingin taka til ábyrgðar 

umboðsmanns og duga til að mæta hugsanlegum bótakröfum frá leikmanni, félagi eða öðrum 

umboðsmanni. Gildir þetta bæði um kröfur sem kynnu að verða gerðar í samræmi við 

reglugerð KSÍ um umboðsmenn leikmanna og annarra krafna sem geta stofnast vegna starfa 

umboðsmanns. Þá skulu tryggingaskilmálar vera þannig að öll áhætta tengd starfi 

umboðsmanns falli þar undir. 

Lágmarks vátryggingafjárhæð er nú 40 milljónir króna en gefi velta umboðsmanns tilefni 

til skal tryggingaupphæðin vera hærri og er upphæðin ákveðin af samninga- og 

félagaskiptanefnd, sbr. grein 5.3 í reglugerðinni. Kröfur gagnvart umboðsmanni takmarkast 

þó ekki af fjárhæð ábyrgðartryggingar. 

Að lokum segir í grein 5.4. að ábyrgðin nái einnig til krafna sem gætu komið upp eftir lok 

umboðstímans, en einungis ef þær tengjast umboðsmannsstarfinu. 

6.3. Samanburður reglna 

6.3.1. Samanburður á almennum reglum samningaréttar um umboð og reglugerð KSÍ um 

umboðsmenn leikmanna 

Þegar almennar reglur samningaréttar um umboð og reglur KSÍ um umboðsmenn leikmanna 

eru bornar saman má sjá að þær eru nokkuð frábrugðnar.  

Samkvæmt almennum umboðsreglum er meginreglan sú að hver sem er getur verið 

umboðsmaður. Þetta er ólíkt reglum KSÍ en sambandið hefur sett nokkuð ströng skilyrði fyrir 

því hver getur orðið umboðsmaður knattspyrnumanna.  

Lögpersóna getur verið umboðsmaður samkvæmt almennum reglum um umboð en leyfi til 

að starfa sem umboðsmaður knattspyrnumanna er persónubundið samkvæmt reglum KSÍ og 

því getur einstaklingur aðeins sótt um leyfið. Þó er ein undantekning frá því en það eru 

sérstök leikmannasamtök, en þau hafa leyfi til að gegna hlutverki umboðsmanns. 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
57 Halgreen (n. 24) 278. 

Í almennum reglum um umboð er ekki kveðið á um að samningur milli umboðsmanns og 

umbjóðanda þurfi að vera skriflegur en í því samhengi má benda á þá meginreglu 

samningaréttar að löggerningar séu almennt ekki formbundnir að íslenskum rétti og því eru 

munnlegir samningar jafngildir skriflegum samningum. Samkvæmt reglum KSÍ er skriflegur 

samningar umboðsmanns við umbjóðanda skilyrði þess að umboðsmaður geti komið fram 

fyrir hönd umbjóðanda og gætt hagsmuna hans.  

Samkvæmt almennum reglum um umboð er þeim sem hefur aðalumboð heimilt að veita 

undirumboð en samkvæmt reglum KSÍ má aðeins umboðsmaður sjálfur koma fram fyrir hönd 

skjólstæðings  

Samkvæmt reglum KSÍ má samningur á milli umboðsmanns og umbjóðanda ekki vara 

lengur en 2 ár og því fellur umboðið sjálfkrafa niður að þeim tíma loknum. Samkvæmt 

almennum reglum umboðs gildir sú meginregla um afturköllun eða uppsögn umboðs að 

umbjóðandi skuli nota sömu aðferð við afturköllunina og hann notaði við að gefa umboðið. 

Að lokum má samningur á milli umboðsmanns og umbjóðanda ekki innihalda ákvæði um 

sjálfkrafa framlengingu á samning samkvæmt reglum KSÍ, en það er undantekning frá 

meginreglu samningaréttar um að aðilum sé frjálst að semja um hvað sem þeir vilja. 

6.3.2. Samanburður á reglugerð KSÍ um umboðsmenn leikmanna og reglugerð FIFA um 

umboðsmenn leikmanna 

Ekki eru einungis frávik á milli almennra reglna um umboð og reglna KSÍ um umboðsmenn 

heldur er einnig nokkurt ósamræmi á milli síðarnefndra reglna og reglna FIFA um 

umboðsmenn leikmanna en eins og áður hefur komið fram ber KSÍ að gæta samræmis við 

reglur FIFA. 

Samkvæmt reglum KSÍ um umboðsmenn leikmanna gildir leyfi til að starfa sem 

umboðsmaður ótímabundið en í grein 17.1. í reglugerð FIFA um umboðsmenn leikmanna 

kemur skýrt fram að leyfi til að gegna starfi umboðsmanns knattspyrnumanna renni út fimm 

árum eftir útgáfudag. 

Eins og áður kom fram nær undantekning frá kröfunni um leyfi til að starfa sem 

umboðsmaður knattspyrnumanna til lögmanna samkvæmt reglum KSÍ. Áhugavert er að 

samkvæmt grein 4.2. í reglugerð FIFA nær undantekningin frá kröfunni um leyfi til starfandi 

lögfræðinga58. Munur er á lögfræðingi og lögmanni samkvæmt íslenskum rétti en lögmenn 

hafa leyfi til að gæta hagsmuna annarra fyrir dómstólum en lögfræðingar ekki, sbr. 1. mgr. 1. 

gr. laga um lögmenn nr. 77/1998. Til þess að geta fengið undanþágu frá kröfunni um leyfi til 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
58 e. a legally authorised practising lawyer. 

þess að starfa sem umboðsmaður á Íslandi er því samkvæmt reglugerð KSÍ ekki nóg að hafa 

lokið fullnaðarnámi í lögfræði með embættis- eða meistarapróf við lagadeild háskóla sem er 

viðurkenndur hér á landi, sbr. 4. tl. 1. mgr. 6. gr. sömu laga, heldur verður viðkomandi einnig 

að standast prófraun, sbr. 5. tl. 1. mgr. 6. gr. laganna, og fá lögmannsréttindi til þess að geta 

fallið undir undanþáguna. 

Í grein 20.4. í reglugerð FIFA segir að ef umboðsmaður og leikmaður geta ekki komist að 

samkomulagi um upphæð þóknunar eða ef samningur þeirra á milli kveður ekki á um þóknun 

til umboðsmanns, á umboðsmaður rétt á að minnsta kosti 3% af grunnlaunum leikmanns. 

Slíkt ákvæði er ekki að finna í reglugerð KSÍ. 

Að endingu tekur reglugerð FIFA um umboðsmenn leikmanna það sérstaklega fram í 

grein 20.1., ólíkt reglugerð KSÍ, að umboðsmaður eigi rétt á hlutdeild í greiðslu sem 

leikmaður gæti fengið við undirskrift samnings við félag.59 

7. Mál varðandi umboðsmenn 

7.1. Almennt um samninga- og félagaskiptanefnd KSÍ 

Samkvæmt grein 20.1. í reglugerð KSÍ um umboðsmenn er það samninga- og 

félagaskiptanefnd KSÍ sem tekur ákvörðun um viðurlög þegar um félagaskipti innanlands er 

að ræða eða ef kæra berst vegna starfa KSÍ umboðsmanna erlendis. Einnig úrskurðar nefndin 

í ágreiningsmálum milli umboðsmanns og leikmanns eða félags og/eða annars umboðsmanns 

sem er skráður hjá KSÍ. Umboðsmaður getur fengið aðvörun, áminningu, sekt, tímabundinn 

réttindamissi og/eða algjöran réttindamissi ef hann brýtur gegn reglugerðinni, sbr. grein 17.1., 

og beita má fleiri en einni refsingu saman, sbr. grein 17.2. 

Í grein 20.2. í reglugerðinni kemur fram að niðurstaða samninga- og félagaskiptanefndar 

sé endanleg og bindandi fyrir málsaðila. Niðurstöðu verður ekki áfrýjað eða skotið til aga- og 

úrskurðarnefndar KSÍ, áfrýjunardómstóls KSÍ eða annarra dómstóla innan 

íþróttahreyfingarinnar. Þá verður niðurstöðum ekki skotið til almennra dómstóla. 

Samkvæmt grein 21.1. í reglugerð KSÍ um félagaskipti, samninga og stöðu leikmanna og 

félaga, skal samninga- og félagaskiptanefnd skipuð þremur mönnum og þremur til vara. 

Skulu einn nefndarmaður og einn varamaður vera lögfræðingar. Nefndarmaður skal víkja 

sæti ef það mál sem fyrir liggur snertir hagsmuni hans eigin félags eða ef hann er vanhæfur af 

öðrum ástæðum, sbr. grein 21.2. sömu reglugerðar. Um nefndarmenn gilda sömu 

vanhæfisreglur og koma fram í reglugerð KSÍ um aga og úrskurðamál. Í grein 4.3. þeirrar 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
59 e. sign-on fee. 

reglugerðar kemur fram við hvaða tilvik eða aðstæður nefndarmaður er vanhæfur til að fara 

með mál. Í fyrsta lagi er nefndarmaður vanhæfur ef hann er aðili máls eða fyrirsvarsmaður 

aðila. Í öðru lagi er nefndarmaður vanhæfur ef hann hefur gætt hagsmuna aðila varðandi efni 

málsins eða veitt aðila leiðbeiningar um það, umfram skyldu. Í þriðja lagi er nefndarmaður 

vanhæfur ef hann hefur borið eða verið kvaddur til að bera vitni um atvik málsins af réttmætu 

tilefni eða verið mats- eða skoðunarmaður um efni málsins. Í fjórða lagi er nefndarmaður 

vanhæfur ef hann er eða hefur verið maki aðila, skyldur eða mægður aðila í beinan legg eða 

tengdur aðila með sama hætti vegna ættleiðingar. Í fimmta lagi er nefndarmaður vanhæfur ef 

hann tengist eða hefur tengst fyrirsvarsmanni eða málflytjanda með þeim hætti sem segir í 

fjórða lið. Í sjötta lagi er nefndarmaður vanhæfur ef hann tengist eða hefur tengst vitni í 

málinu með sama hætti og segir í fjórða lið. Í sjöunda lagi er nefndarmaður vanhæfur ef fyrir 

hendi eru önnur atvik eða aðstæður sem eru fallnar til þess að draga óhlutdrægni hans með 

réttu í efa, m.a. ef hann eða náin skyldmenni eru félagsbundin aðila máls eða hann vanhæfur 

af öðrum ástæðum. 

Ofangreindar vanhæfisreglur KSÍ eru sambærilegar þeim vanhæfisreglum sem gilda um 

dómara og meðdómsmenn í einkamálum, en þær koma fram í 5. gr. laga um meðferð 

einkamál nr. 91/1991. 

7.2. Úrskurðir samninga- og félagaskiptanefndar KSÍ 

7.2.1. Almennt 

Mörg ágreiningsefni koma upp á hverju ári og snúa þau flest að undanþágum frá 

félagaskiptum og vanefndum á greiðslu launa. Flest ágreiningsefnin eru leyst af skrifstofu 

KSÍ eða einstökum nefndarmönnum án þess að til formlegs úrskurðar komi en erfiðustu 

málin koma til formlegrar úrlausnar hjá samninga- og félagaskiptanefnd. Málin eru birt í 

skýrslum samninga- og félagaskiptanefndar en stiklað er á stóru þar sem óheimilt er að birta 

úrskurði nefndarinnar í heild sinni. 

Nefndin hefur í fimm skipti úrskurðað í málum sem varða umboðsmennsku á einn eða 

annan hátt.  Í þremur málanna var beinlínis kvartað yfir starfi umboðsmanna en í tveimur 

málanna var einungis leitað aðstoðar samninga- og félagaskiptanefndar. 

7.2.2. Deilumál 

Árið 2004 kvartaði félagið Í yfir því að leikmaðurinn G, sem þá var samningsbundinn 

félaginu, hefði farið til æfinga hjá danska félaginu A á vegum KSÍ umboðsmannsins Ó án 

þess að formlegt leyfi hafi verið fengið hjá Í. Í veitti þó leyfi síðar. Í málinu komu fram 

vísbendingar um að Ó hafi bæði verið fulltrúi G og A. Ó var skrifað bréf þar sem honum var 

gerð grein fyrir því að samkvæmt reglum um umboðsmenn getur umboðsmaður einungis 

verið fulltrúi eins aðila við félagaskipti leikmanna, sbr. d-lið greinar 12.1. í reglugerð KSÍ um 

umboðsmenn leikmanna.60 

Árið 2008 kvartaði félagið L undan því að G, KSÍ umboðsmaður, hefði sent félögum í 

efstu deild karla upplýsingar um að H, leikmaður L, væri ekki lengur samningsbundinn 

félaginu og hefði áhuga á því að ganga til liðs við félag í efstu deild. H var á þessum 

tímapunkti samningsbundinn L. G var ekki með leyfi frá L til þess að framkvæma slíkan 

gjörning og var honum veitt aðvörun í framhaldi, sbr. a-lið greinar 17.1. í reglugerð KSÍ um 

umboðsmenn.61 

Árið 2009 kvartaði félagið B yfir því að A, KSÍ umboðsmaður, hefði haft óheimil 

samskipti við tvo leikmenn B sumarið 2008 í þeim tilgangi að hafa milligöngu um 

félagaskipti við erlend lið. Nefndin taldi A ekki hafa gerst brotlegan við reglur um 

umboðsmenn.62 

7.2.3. Önnur mál 

Árið 2011 óskaði S eftir undanþágu til að starfa sem KSÍ umboðsmaður en hann hafði lokið 

umboðsmannaprófi KSÍ. Þar sem hann starfaði sem þjálfari hjá félaginu K óskaði hann eftir 

undanþágu til þess að innleysa réttindi sín. Nefndin synjaði erindinu þar sem reglugerð KSÍ 

um umboðsmenn heimilar ekki að veita undanþágu frá þeim skilyrðum sem reglugerðin 

kveður á um til útgáfu réttinda umboðsmanns.63 Telja verður að nefndin hafi synjað erindi S 

þar sem hann uppfyllti ekki skilyrði greinar 3.4. í reglugerð KSÍ en þar segir meðal annars að 

umboðsmaður megi ekki vera starfsmaður knattspyrnufélags. 

Árið 2012 sendi framkvæmdastjóri KSÍ nefndinni erindi þar sem hann vakti athygli 

nefndarinnar á því að leikmaður Þ, G, hafi átt og rekið fyrirtækið S sem aðstoðar félög og 

leikmenn við félagaskipti. G svaraði nefndinni því að hann væri ekki umboðsmaður og væri 

ekki að reka umboðsskrifstofu. Sagði G að einungis væri um að ræða viðburði sem fyrirtækið 

stæði fyrir þar sem þjálfarar gætu fylgst með leikmönnum og að engin greiðsla væri innt af 

hendi fyrir þá þjónustu. Að mati nefndarinnar fékkst ekki séð af gögnum málsins að brotið 

hafi verið á reglugerð KSÍ um umboðsmenn.64 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
60 Þórarinn Gunnarsson, „Skýrsla samninga- og félagaskiptanefndar KSÍ 2004“ (KSÍ, 2005) 1. 
61 Stefán Geir Þórisson, „Skýrsla samninga- og félagaskiptanefndar KSÍ 2008“ (KSÍ, 2009) 1. 
62 Lúðvík S. Georgsson, „Skýrsla samninga- og félagaskiptanefndar KSÍ 2009“ (KSÍ, 2010) 1. 
63 Lúðvík S. Georgsson, „Skýrsla samninga- og félagaskiptanefndar KSÍ 2011“ (KSÍ, 2012) 1.	  
64 Lúðvík S. Georgsson, „Skýrsla samninga- og félagaskiptanefndar KSÍ 2012“ (KSÍ, 2013) 2. 

7.3. Danmörk 

7.3.1. Sambærileiki við reglur KSÍ um umboðsmenn 

Reglur DBU um umboðsmenn knattspyrnumanna eru að mestu leyti sambærilegar reglum 

KSÍ um umboðsmenn en þó eru nokkur frávik. Þar má nefna að samkvæmt reglum KSÍ gildir 

starfsleyfi umboðsmanns í ótakmarkaðan tíma en í grein 7.2. í reglugerð DBU segir að leyfið 

gildi í fimm ár. Þá má umsækjandi um starfsleyfi sem umboðsmaður ekki vera á sakaskrá 

samkvæmt grein 3.2. í reglugerð DBU en í reglum KSÍ er einungis gerð krafa um óflekkað 

mannorð eins og fram kom í kafla 6.2.2. Það helsta sem greinir reglurnar að snýr að 

áfrýjunum á úrlausnum mála. Eins og kom fram í kafla 7.1. tekur samninga- og 

félagaskiptanefnd KSÍ ákvörðun í málum umboðsmanna á Íslandi og eru niðurstöður 

nefndarinnar endanlegar og bindandi fyrir málsaðila, sbr. grein 20.2 í reglugerð KSÍ. 

Ákvarðanir í málum umboðsmanna í Danmörku eru teknar annars vegar af samninga- og 

félagaskiptanefnd DBU eða hins vegar af aganefnd DBU. Niðurstöðum í málum þessara 

nefnda er hægt að skjóta til áfrýjunarnefndar DBU og niðurstöðum þeirrar áfrýjunarnefndar 

er síðan hægt að skjóta áfram til áfrýjunarnefndar íþróttasambands Danmerkur (DIF65). 

7.3.2. Úrskurðir DBU 

Þann 25. ágúst 2009 úrskurðaði samninga- og félagaskiptanefnd DBU í máli 

umboðsmannsins B. B var á þeim tíma umboðsmaður danska leikmannsins M en við 

félagaskipti leikmannsins til enska félagsins C var B sakaður um að hafa brotið gegn e-lið 

greinar 12.1. í dönsku reglugerðinni um umboðsmenn leikmanna. Þar er mælt fyrir um að 

einungis megi vera fulltrúi eins aðila við félagaskipti en B var sakaður um að hafa verið bæði 

fulltrúi M og C. Einnig var B sakaður um að hafa gerst brotlegur við g-lið sömu greinar en 

þar segir að ganga þurfi úr skugga um að nafn umboðsmanns og skjólstæðings hans sé á þeim 

samningum sem umboðsmaður hefur annast og átt aðild að. Var B dæmdur til að greiða 

200.000 danskar krónur í sekt, eða rúmar 4,2 milljónir króna á núverandi gengi, og sæta 

afturköllun leyfis í 3 ár. B áfrýjaði málinu til áfrýjunarnefndar DBU, sem þann 9. desember 

2011, breytti úrskurði samninga- og félagaskiptanefndar á þá leið að B var sektaður um 

150.000 danskar krónur, eða um 3,2 milljónir króna og leyfi hans afturkallað í 6 mánuði. 

Úrskurðinum var breytt á þeim grundvelli að B hafi ekki fullkomlega gert sér grein fyrir því 

hvernig framkvæmd á félagaskiptum var háttað samkvæmt enskum reglum.66 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
65 e. Danmarks Idrætsforbund.	  
66 Kendelse afsagt den 9. december 2009 af DBUs appeludvalg i sagen Mikkel Beck. 

Í úrskurði aganefndar DBU þann 8. apríl 2011, var umboðsmanninum L gert að greiða 

sekt að fjárhæð 100.000 danskar krónur, eða rúmar 2,1 milljónir króna, og sæta tímabundins 

réttindamissis fyrir að hafa bæði verið fulltrúi tyrkneska félagsins K og danska leikmannsins 

T, við félagaskipti leikmannsins frá N til K. Líkt og í úrskurði B hér að ofan, var L með 

framferði sínu talinn hafa brotið gegn e-lið greinar 12.1. í dönsku reglugerðinni.67 L skaut 

málinu til áfrýjunarnefndar DBU sem í úrskurði sínum þann 2. september 2011, dæmdi L til 

að greiða sömu sekt en í stað réttindamissis var honum aðeins veitt áminning þar sem nefndin 

taldi að ótvíræður vilji K og T hafi staðið til félagaskiptanna.68 

7.4. Ályktun 

Að framan eru einungis farið í gegnum nokkur mál sem upp hafa komið á Íslandi og 

Danmörku og því erfitt að draga heildstæða ályktun af þeim. Þó að íslensku og dönsku 

reglurnar um umboðsmenn séu í flestum atriðum sambærilegar virðist sem ólíkt sé tekið á 

brotum umboðsmanna í þessum tveimur löndum. Í ofangreindum úrskurðum í málum 

umboðsmannana B og L voru þeir báðir taldir hafa brotið gegn e-lið greinar 12.1. í dönsku 

reglugerðinni um umboðsmenn leikmanna sem er sambærileg d-lið greinar 12.1 í reglugerð 

KSÍ sem umboðsmaðurinn Ó var talinn hafa hafa brotið gegn í ofangreindu máli. Eins og 

áður segir var niðurstaðan sú að Ó var eingöngu skrifað bréf eftir ætlað brot hans en telja 

verður óvíst hvort í því hafi í raun falist áminning eða aðvörun. Umboðsmennirnir B og L fá 

hins vegar þungar sektir og jafnvel tímabundinn réttindamissi fyrir sín brot. Af þessum 

málum má því leiða að því líkum að mun harðar sé tekið á brotum umboðsmanna í 

Danmörku heldur en á Íslandi.  

Samkvæmt því sem hér hefur verið rakið, telur höfundur að þyngri viðurlög vegna brota 

umboðsmanna í Danmörku megi rekja til þess að meiri fjármunir eru í danskri knattspyrnu. 

Af því leiðir að leikmenn og umboðsmenn þeirra hafa hærri tekjur en á Íslandi. Því verður að 

teljast skiljanlegt að þyngri refsingar liggi við brotum þar sem fjárhagslegir hagsmunir eru 

meiri. 

8. Spurningakönnun 
8.1. Almennt 

Í þessum kafla verður fjallað um spurningakönnunina sem sem gerð var til stuðnings ritgerð 

þessari. Í kaflanum er sagt frá uppbyggingu og framkvæmd spurningakönnunarinnar og gerð 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
67 Kendelse afsagt den 8. april 2011 DBUs disciplinærudvalg i sagen Mads Bach Lund. 
68 Kendelse afsagt den 2. september 2011 af DBUs appeludvalg i sagen spilleragent Mads Bach Lund.	  

grein fyrir þeirri aðferð sem notast var við. Þá inniheldur kaflinn lýsingu á hverjir 

þátttakendur voru og sagt er frá spurningalista sem var notaður í könnuninni, forprófun 

spurninga og úrvinnslu gagna sem fengust við könnunina. Að lokum er farið yfir niðurstöður 

könnunarinnar og áhugaverðir þættir hennar skoðaðir í tengslum við ýmis vandamál og 

gagnrýni sem upp hafa komið varðandi starfsemi umboðsmanna í knattspyrnu auk þess sem 

vangaveltur höfundar verða settar fram. 

Hér er ekki um fræðilega rannsókn að ræða en leitast var við að vanda til verka til að fá 

sem áreiðanlegastar niðurstöður. 

Spurningakönnunina í heild sinni má finna í viðauka A við ritgerð þessa. 

8.2. Aðferð 

8.2.1. Þátttakendur 

Þýðið voru allir samningsbundnir leikmenn í efstu deild karla í knattspyrnu á þeim tíma sem 

spurningakönnunin var send út. Um er að ræða alls 293 einstaklinga sem mynduðu því bæði 

þýðið og úrtakið.  

8.1.3. Mælitæki 

Megindlegri aðferð var beitt en hún fólst í því að lögð var fyrir þátttakendur rafræn 

spurningakönnun sem innihélt 10 spurningar og voru allar spurningarnar lokaðar. Ein 

spurning var bakgrunnsspurning. 

Ásamt tengli með spurningakönnuninni birtist formáli þar sem fram kom að um BA 

ritgerð höfundar við Háskólann í Reykjavík væri að ræða og að könnunin væri send til allra 

samningsbundna leikmanna í efstu deild karla í knattspyrnu. Þá kom fram að svörin væru 

órekjanleg til einstakra þátttakenda. 

Spurningakönnunin var hönnuð af höfundi og voru spurningarnar gerðar með það að 

markmiði að varpa ljósi á aðkomu umboðsmanna og annarri aðstoð sem leikmenn fá við gerð 

samninga í knattspyrnu á Íslandi. 

Spurningakönnuninni er skipt í fjóra hluta þó stutt sé. Í fyrsta hlutanum er ein spurning 

sem er jafnframt eina bakgrunnsspurning könnunarinnar, en spurt var um aldur. 

Valmöguleikarnir voru sex talsins, 15-19 ára, 20-24 ára, 25-29 ára, 30-34 ára, 35-39 ára og 

40 ára og eldri. 

Í öðrum hluta könnunarinnar var spurt hvort þátttakendur væru með samning við 

umboðsmann og valkostirnir voru já eða nei. Þeir sem svöruðu þeirri spurningu neitandi voru 

beðnir um að svara hvort þeir hefðu áður verið með samning við umboðsmann og aftur voru 

valkostirnir já eða nei. Þeir þátttakendur sem svöruðu annarri hvorri spurningu játandi voru 

spurðir um aldur þegar þeir gerðu sinn fyrsta samning við umboðsmann og voru valkostirnir 

þeir sömu og í fyrstu spurningu, bakgrunnspurningunni. Síðasta spurningin í þessum hluta 

var um hvort þáttakendur teldu sig hafa hagnast á því að hafa umboðsmann. Í spurningunni 

var notast við fimm stiga Likert kvarða og hægt var að merkja við valmöguleika á bilinu hef 

ekkert hagnast, hef lítið hagnast, ekki viss, hef hagnast nokkuð og hef hagnast mjög. 

Þriðji hluti könnunarinnar var fyrir þá sem höfðu svarað annarri og þriðju spurningu 

neitandi, það er þeir sem ekki eru með samning við umboðsmann og hafa aldrei verið með 

samning við umboðsmann. Spurt var hvort þátttakendur fái aðstoð frá öðrum við gerð 

samninga og valkostirnir voru já eða nei. Þeir sem svöruðu þeirri spurningu játandi voru því 

næst spurðir hver það væri sem veitti þeim aðstoð. Svarmöguleikarnir voru 12 en þeir voru 

móðir, faðir, maki/kvenkyns, maki/karlkyns, systkini/kvenkyns, systkini/karlkyns, annar 

ættingi/kvenkyns, annar ættingi/karlkyns, vinur/kvenkyns, vinur/karlkyns, annar/kvenkyns, 

annar/karlkyns. Þar gátu þátttakendur merkt við fleiri valmöguleika en einn. Því næst voru 

þátttakendur beðnir að svara hvort sá aðili sem veitti þeim aðstoð hafi lögfræðimenntun og 

valkostirnir voru já, nei og ekki viss. 

Í fjórða kafla könnunarinnar vildi höfundur fá skoðun þátttakenda á umboðsmönnum og 

áttu allir þátttakendur að svara þeim spurningum. Annars vegar var spurt hvort þátttakendur 

teldu að samningur við umboðsmann yki líkurnar á því að leikmaður verði atvinnumaður í 

knattspyrnu og valmöguleikarnir voru já, nei og ekki viss. Hins vegar voru þátttakendur 

spurðir hversu mikilvæga þeir teldu umboðsmenn í knattspyrnu vera og þar var notast í annað 

sinn við fimm stiga Likert kvarða. Valmöguleikarnir voru ekki mikilvæga, lítið mikilvæga, 

ekki viss, nokkuð mikilvæga og mjög mikilvæga. 

8.3. Framkvæmd 

Forprófun á spurningakönnuninni var gerð til þess að skilgreina hvaða vandamál gætu komið 

upp við svörun spurninga, svo sem hvort þær væru skýrar og hvort innihald þeirra skildist 

vel. Jafnframt hvort spurningarnar ættu vel við, hvort auðvelt væri að svara þeim og hvort að 

flæði þeirra væri lipurt. Fjölskylda og vinir voru beðnir um að prófa spurningalistann en ekki 

voru margar athugasemdir gerðar. 

Könnunin var send í gegn um einkaskilaboð á samskiptavefnum Facebook dagana 23.-26. 

febrúar 2014. Alls voru 15 einstaklingar sem ekki voru skráðir á samskiptavefinn og 

lokaúrtakið var því 278 manns. Könnunin var höfð opin í einn mánuð, eða til 23. mars 2014. 

Höfðu þá 210 svarað könnuninni og svarhlutfallið mældist því 75,5%. 

Allir þáttakendur voru sjálfboðaliðar og var engum skylt að taka þátt. Þá hlaust ekki nein 

umbun fyrir að taka þátt og ekki var hægt að rekja svör til einstakra þátttakenda eins og áður 

segir.  

Einungis var hægt að svara spurningakönnuninni einu sinni úr hverri IP tölu og könnunin 

því einkvæm. 

8.4. Úrvinnsla 

Sú heimasíða sem notuð var við hönnun spurningakönnunarinnar vann einnig úr svörum 

könnunarinnar og við úrvinnsluna fengust töluleg gögn í töflum og myndræn gögn með 

súluritum. 

8.5 Niðurstöður og umræður 

	  
Mynd 1: Niðurstöður spurningar nr. 1. 

Flestir þátttakendur könnunarinnar voru á aldursbilinu 20-24 ára eða 45,19% en það segir 

okkur einnig að flestir leikmenn í efstu deild karla í knattspyrnu er á þessu aldursbili. Næstir 

voru þeir sem voru á bilinu 15-19 ára eða 31,73%. 15,38% þátttakenda voru á bilinu 25-29 

ára, 6,25% á bilinu 30-34 ára og 0,96% þátttakenda voru á bilinu 35-39 ára. Að lokum voru 

fæstir þátttakenda eldri en 40 ára eða 0,48%. 

Mynd 2: Niðurstöður spurningar nr. 2. 

Af þeim 210 sem svöruðu könnuninni voru 42 með samning við umboðsmann eða 20,29%. 

165 þátttakendur eða 79,71% voru ekki með samning við umboðsmann og því 3 sem svöruðu 

ekki spurningunni. 

Athygli vekur að mánudaginn 24. mars 2014 voru 38 umboðsmannasamningar skráðir hjá 

KSÍ og rétt er að nefna að samningarnir voru við leikmenn úr öllum deildum á Íslandi, bæði 

karla og kvenna.69 Þó verður að telja líklegt að langflestir þessara 38 samninga séu við 

leikmenn í efstu deild karla í knattspyrnu en engu að síður er mismunurinn fjórir samningar. 

Samkvæmt ofangreindum niðurstöðum eru því einn af hverjum fimm leikmönnum í efstu 

deild karla með samning við umboðsmann. Ekki er vænlegt að gefa sér niðurstöður en miðað 

við þetta hlutfall má leiða líkum að því að rúmlega 13 leikmenn af þeim 68 sem svöruðu ekki 

könnuninni séu einnig með samning við umboðsmann. 

Fróðlegt væri að skoða hvað það er sem orsakar þennan mismun í skráðum samningum. 

Hugsanlegt er að umboðsmenn skrái ekki þá samninga sem þeir gera við umbjóðendur sína 

hjá KSÍ og þá væru þeir að brjóta grein 10.9. í reglugerð KSÍ um umboðsmenn. Annað sem 

mætti skoða er hvort starfandi séu einstaklingar sem umboðsmenn knattspyrnumanna án þess 

að hafa leyfi til starfsins. Erlendar kannanir hafa sýnt að til eru einstaklingar sem sinna 

hlutverki umboðsmanns án þess að hafa leyfi og að fjórðungur umboðsmanna hófu störf sín í 

óleyfi áður en þeir fengu leyfi til starfsins.70 Þá hefur FIFA gefið út að aðeins 25-30% allra 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
69 Viðtal við Gunnar Gylfason, umsjónarmann um landsliðsmál, KSÍ (Reykjavík, 24. mars 2014) 
70 The CIES Football Observatory (n. 1) 76.	  

félagaskipta eru framkvæmd með aðstoð umboðsmanna sem hafa leyfi og því er um alvarlegt 

vandamál að ræða.71 

Samkvæmt niðurstöðum þessarar spurningar er að minnsta kosti ljóst að skráningarkerfi 

KSÍ, sbr. c-lið 1. mgr. 3. gr. starfsreglna samninga- og félagaskiptanefndar, er ekki að virka 

sem skyldi. 

Sú staðreynd að einn af hverjum fimm eða rúmlega 20% þátttakenda eru með samning við 

umboðsmann virðist við fystu sýn vera nokkuð mikill fjöldi. Sérstaklega þegar horft er til 

þess hversu lítil íslensk knattspyrna er á alþjóðlegum mælikvarða og að hér leika ekki 

atvinnumenn í knattspyrnu. Þó má snúa dæminu við og líta þannig á, að það eru einungis 

20% þátttakenda sem njóta aðstoðar einstaklings sem gætir hagsmuna þeirra á faglegan hátt. 

 

 
Mynd 3: Niðurstöður spurningar nr. 3. 

Þeir sem voru ekki með samning við umboðsmann á þeim tíma sem könnunin var gerð voru 

beðnir um að svara hvort þeir hefðu verið með samning við umboðsmann áður. 168 

þátttakendur svöruðu spurningunni og sögðust 30 hafa verið með samning við umboðsmann 

áður eða 17,86%. 138 hafa því aldrei verið með samning við umboðsmann eða 82,14%. 42 

svöruðu ekki spurningunni. Af 210 þátttakendum voru því 72 sem hafa á einhverjum 

tímapunkti á ferli sínum verið með samning við umboðsmann eða 34,29%. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
71 „Agents“ (FIFPro: World player’s union, 20. september 2009) 
<http://www.fifpro.org/en/news/agents?highlight=WyJhZ2VudHMiXQ==> skoðað 8. apríl 2014. 

Mynd 4: Niðurstöður spurningar nr. 4. 

Af þeim þátttakendum sem voru með og höfðu áður verið með samning við umboðsmann 

voru 56,52% sem gerðu sinn fyrsta umboðsmannasamning á aldrinum 15-19 ára. 36,23% 

gerðu sinn fyrsta samning við umboðsmann á aldrinum 20-24 ára og 7,25% á aldrinum 25-29 

ára. Enginn gerði sinn fyrsta umboðsmannasamning 30 ára og eldri. 

Samkvæmt niðurstöðum spurningarinnar gerðu meira en helmingur þátttakenda sinn fyrsta 

samning við umboðsmann á aldrinum 15-19 ára. Þetta staðfestir að umboðmenn leitast eftir 

að gera unga og efnilega leikmenn að skjólstæðingum sínum. Það er líklega vegna þess að 

erlend félög sækjast eftir yngri leikmönnum því þeir hafa meira svigrúm en eldri leikmenn til 

að bæta sig sem knattspyrnumenn. Þannig eru umboðsmenn að „selja von“.72 

Því hefur verið haldið fram að oft á tíðum hugsa umboðsmenn eingöngu um hina 

efnahagslegu hlið starfs síns og líta því á umbjóðendur sína, oftar en ekki unga leikmenn, sem 

leið til að hagnast. Gott dæmi um það er þegar umboðsmaður kemur á félagaskiptum þar sem 

efnilegur leikmaður úr slakari deild fer til stórs félags, í flestum tilfellum í öðru landi. Þá 

hvetur umboðsmaður leikmanninn til þess að skipta um félag og þá helst til þess félags sem 

býður hæstu launin, án þess að hugsa hvort félagaskiptin muni verða knattspyrnuferli 

leikmannsins til góða.73 

Sú pressa sem umboðsmenn eiga það til að setja á yngri leikmenn hefur einnig verið 

gagnrýnd. Pressan felst meðal annars í því að mörgum umboðsmönnum finnst nauðsynlegt að 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
72 „Erindi Ólafs Garðarssonar umboðsmanns á ráðstefnu KÞÍ“ (Knattspyrnuþjálfarafélag Íslands: Fréttir, 3. 
október 2006) <http://www.kthi.is/index.php?p=100&i=20> skoðað 20. febrúar 2014. 
73 Jakub Andrzej Fornalik (n. 48) 25. 

skjólstæðingar sínir fari sem oftast í samningaviðræður, hvort sem það er við félög eða 

styrktaraðila. Með því tryggja umboðsmenn sér meiri tekjur en ella til dæmis formi 

hlutdeildar í félagaskiptagjaldi eða hlutdeildar í greiðslu sem leikmaður fær við undirskrift 

samnings. Slíkt hefur oft í för með sér slæm áhrif á feril ungra leikmanna.74 

Magnús Agnar Magnússon, KSÍ umboðsmaður, er þeirrar skoðunar að ungir leikmenn eigi 

að stíga varlega til jarðar í samskiptum við umboðsmenn og ekki binda trúss sitt við þá nema 

að vel ígrunduðu máli. Þá segir Magnús að hann hagi störfum sínum þannig að hann reyni að 

kynnast foreldrum leikmanns og útskýra fyrir þeim hvað felist í störfum hans. Betra sé að 

fara hægt af stað og leyfa hinum unga leikmanni að hafa gaman af fótbolta og þroskast. Á 

réttum tímapunkti getur umboðsmaður síðan stigið inn í og átt meiri þátt í ákvörðunum 

varðandi feril leikmanns.75 Að mati höfundar kemur þessi skoðun Magnúsar á samskiptum 

ungra leikmanna og umboðsmanns nokkuð á óvart en aðferðafræðin sem hann lýsir er til 

eftirbreytni. 

Á Íslandi er staðan sú að leikmenn eru ekki að fá mikið greitt, síst ungir leikmenn, og því 

eru umboðsmenn ekki að hafa tekjur af umboðssamningum sínum við þessa ungu og efnilegu 

leikmenn. Umboðsmenn eru fremur að treysta á að koma leikmönnum í atvinnumennsku en 

þar byrja umboðsmenn fyrst að fá greitt fyrir störf sín. Þar sem athygli umboðsmanna er á 

ungum og efnilegum leikmönnum hér á landi ætti öll áhersla í íslenskum reglum að vera lögð 

á að vernda unga leikmenn og tryggja hagsmuni þeirra í samskiptum við umboðsmenn. 

Þegar þetta er skrifað eru um 90 íslenskir atvinnumenn í knattspyrnu erlendis. Mikill 

meirihluti þeirra leikmanna fóru ungir út og miðað við þá þróun sem hefur verið í íslenskri 

knattspyrnu mun fjölga í þeim hópi.76 Með hagsmuni þessara ungu leikmanna að leiðarljósi 

gæti KSÍ hugsanlega staðið fyrir fræðslu þar sem leikmönnum er gerð grein fyrir því 

umhverfi sem bíður þeirra ef þeir komast í atvinnumennsku í knattspyrnu, umhverfi þar sem 

umboðsmenn leika stórt hlutverk. Fræðslan gæti meðal annars eflt skilning á samningatækni 

sem myndi eflaust hjálpa ungum leikmönnum mikið þegar kemur að samskiptum við 

umboðsmenn og knattspyrnfélög. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
74 The CIES Football Observatory (n. 1) 4.	  
75 Höskuldur Daði Magnússon, „Reka eina stærstu umboðsskrifstofu Norðurlanda“ (Fréttatíminn, 27. mars 
2013) <http://www.frettatiminn.is/daegurmal/reka_eina_staerstu_umbodsskrifstofu_nordurlanda/> skoðað 8. 
apríl 2014. 
76 Sigurður Elvar, „Rétt tæplega 160 Íslendingar í atvinnumennsku hjá erlendum félagsliðum – fjöldi yngri 
leikmanna fer vaxandi“ (Pressan, desember 2013) <http://www.pressan.is/frettir/lesafrett/rett-taeplega-160-
islendingar-i-atvinnumennsku-hja-erlendum-felagslidum--fjoldi-yngri-leikmanna-fer-vaxandi> skoðað 11. apríl 
2014. 

Mynd 5: Niðurstöður spurningar nr. 5. 

18,18% þeirra þátttakenda sem voru með eða höfðu áður verið með umboðsmann töldu sig 

ekkert hafa hagnast á því að vera með umboðsmann. 16,88% töldu sig hafa hagnast lítið og 

9,09% voru ekki vissir. Um helmingur þátttakenda töldu sig hafa hagnast nokkuð eða 50,65% 

og 5,19% þátttakenda töldu sig hafa hagnast mjög á því að hafa umboðsmann. 

 

 
Mynd 6: Niðurstöður spurningar nr. 6. 

Af þeim þátttakendum sem voru ekki með umboðsmann voru 71,35% sem fengu aðstoð frá 

öðrum við gerð samninga og því 28,65% þátttakenda sem hafa samið um innihald sinna 

samninga upp á sitt einsdæmi. 

 

 
Mynd 7: Niðurstöður spurningar nr. 7. 

Þeir þátttakendur sem fengu aðstoð frá öðrum við samningsgerð fengu langflestir aðstoð frá 

föður sínum eða 80,15%. 27,94% þátttakenda fengu aðstoð frá móður og 24,26% fengu 

aðstoð frá karlkyns vini. Þá fengu 14,71% aðstoð frá bróður/bræðrum og 12,5% fengu aðstoð 

frá öðrum ættingja (karlkyns) en foreldrum og systkinum. 6,62% þátttakenda fengu aðstoð frá 

einhverjum öðrum en nefndir voru í spurningunni (karlkyns). 4,41% fengu aðstoð frá 

kvenkyns maka og 3,68% fengu aðstoð frá systur/systrum. Því næst fengu 0,74% þátttakenda 

aðstoð frá bæði öðrum ættingja (kvenkyns) og frá einhverjum öðrum en nefndir voru í 

spurningunni (kvenkyns). Að lokum fékk enginn þátttakenda aðstoð frá vinkonu eða karlkyns 

maka. Í þessari spurningu var hægt að merkja við fleiri en einn valmöguleika og því er 

summa prósentutalnanna hærri en 100. Það er því ljóst að margir hafa fengið aðstoð frá fleiri 

en einum aðila. 

Samkvæmt niðurstöðum spurningarinnar fá leikmenn í efstu deild karla í knattspyrnu mun 

meiri aðstoð frá karlmönnum.  

Í þessu samhengi má nefna að samkvæmt rannsókn sem gerð var á starfsemi 

umboðsmanna í Evrópu af The CIES Football Observatory, sem gefin var út í febrúar 2012, 

er mikill meirihluti umboðsmanna karlmenn. Samkvæmt FIFA eru aðeins 3,4% starfandi 

umboðsmanna konur í fimm stærstu knattspyrnudeildum í Evrópu. 2.405 umboðsmenn voru 

starfandi í þessum deildum þegar rannsóknin var gefin út og því voru aðeins 82 umboðsmenn 

konur.77 Þá má einnig nefna að samkvæmt FIFA eru starfandi umboðsmenn 141 talsins í 

Skandinavíu í dag og þar af er ein kona. Hún heitir Nadia Marielle Mouacim og fékk leyfi til 

að sinna starfi umboðsmanns í knattspyrnu frá norska knattspyrnusambandinu árið 2012.78 

Áhugavert er að skoða hverjar ástæður eru fyrir svo fáum konum í umboðsmennsku. 

Fréttir af kynjamismunun hafa oft skotið upp kollinum erlendis. Enn þann dag í dag virðast 

konur vera að kljást við þá aldagömlu klisju að knattspyrna og allt sem henni tengist sé 

aðallega fyrir karlmenn. Ljóst er að fordómar eru til staðar gagnvart kvenkyns 

umboðsmönnum sem gerir þeim erfiðara fyrir að hasla sér völl í heimi knattspyrnunnar sem í 

dag virðist vera undir yfirráðum karlmanna.79 Samkvæmt könnuninni er líklegt að sömu 

ástæður búi að baki þeirri litlu aðstoð sem leikmenn í efstu deild karla fá við samningagerð 

frá konum og því hversu fáar konur eru í umboðsmennsku í dag. 

Í apríl 2014 stóðst Tanja Tómasdóttir, þá 24 ára gömul, umboðsmannapróf KSÍ sem veitti 

henni réttindi til að starfa sem umboðsmaður knattspyrnumanna, fyrst kvenna á Íslandi. Þegar 

þetta er skrifað á hún einungis eftir að ganga frá ábyrgðartryggingu og undirrita yfirlýsingu 

um framkomu áður en hún fær leyfi frá skrifstofu KSÍ til starfa sem umboðsmaður 

knattspyrnumanna. 80 Með þessu hefur verið brotið blað í sögu umboðsmanna á Íslandi og er 

það von höfundar að fleiri konur fylgi í fótspor Tönju. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
77 The CIES Football Observatory (n. 1) 37. 
78 „Agents“ (n. 2).	  
79 The CIES Football Observatory (n. 1) 38. 
80 Viðtal við Tönju Tómasdóttur (Reykjavík, 4. apríl 2014) 

Mynd 8: Niðurstöður spurningar nr. 8. 

85,93% þeirra sem veittu þátttakendum aðstoð við samningsgerð höfðu ekki 

lögfræðimenntun. 8,89% þeirra sem veittu aðstoð höfðu lögfræðimenntun en 5,19% 

þátttakenda sögðust ekki vera vissir hvort sú/sá sem veitti honum aðstoð hafði 

lögfræðimenntun. Gefur þetta tilefni til að skoða hvort sú aðstoð sem leikmenn fá við 

samningsgerð sé nægilega góð. Ganga má út frá því að fjölskylda og vinir vilji einungis það 

besta fyrir leikmanninn en ekki er víst hvort að þekking þeirra sé nægileg til að tryggja 

hagsmuni leikmannsins. 

 

 
Mynd 9: Niðurstöður spurningar nr. 9. 

83,81% þátttakenda töldu að samningur við umboðsmann yki líkurnar á því að leikmaður 

yrði atvinnumaður í knattspyrnu. 10% þátttakenda voru ekki vissir og 6,19% þátttakenda 

sögðu að líkurnar ykjust ekki. 

 

 
Mynd 10: Niðurstöður spurningar nr. 10. 

Meirihluti þátttakenda eða 60,77% töldu umboðsmenn nokkuð mikilvæga og 23,44% 

þátttakenda töldu þá mjög mikilvæga. 10,53% voru ekki vissir hversu mikilvæga þeir töldu 

umboðsmenn og 4,31% töldu þá lítið mikilvæga. Að lokum töldu 0,96% þátttakenda 

umboðsmenn ekki vera mikilvæga. 

Samkvæmt niðurstöðum í tveimur seinustu spurningunum virðist álit þátttakenda á 

umboðsmönnum og störfum þeirra vera jákvætt. Í gegnum tíðina hefur þó borið á neikvæðni í 

garð umboðsmanna. FIFPro eru fulltrúasamtök fyrir atvinnumenn í knattspyrnu um allan 

heim en í grein þeirra um umboðsmenn knattspyrnumanna segir að samtökin séu almennt afar 

gagnrýnin á störf umboðsmanna og að fjöldi umboðsmanna setji hag sinn framar hag 

umbjóðenda sinna. Í greininni eru listaðir nokkrir þættir í störfum umboðsmanna sem hlotið 

hafa mesta gagnrýni eins og greiðslur til umboðsmanna, hagsmunaárekstrar og skortur á 

hæfni umboðsmanna til að sinna störfunum.81 

Varðandi greiðslur til umboðsmanna snýr gagnrýnin að því að óeðlilega háar fjárhæðir 

endi í vösum umboðsmanna miðað við þau störf sem umboðsmenn framkvæma, fjárhæðir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
81 „Agents“ (n. 71). 

sem annars myndu haldast innan knattspyrnunnar.82 Til þess að gefa örlitla hugmynd um þær 

fjárhæðir sem renna til umboðsmanna þá greiddu félög í ensku úrvalsdeildinni rúmlega 18 

milljarða króna til umboðsmanna leikmanna sinna frá 1. október 2012 til 30. september 

2013.83 Einungis er um að ræða eina deild í einu landi en ljóst er að ef greiðslur til 

umboðsmanna í öllum deildum Evrópu yrðu lagðar saman yrði upphæðin mikið mun hærri. 

Tilraunir umboðsmanna til að vera fulltrúar beggja samningsaðila eru nokkuð algengar í 

nútíma knattspyrnu þrátt fyrir að FIFA hafi bannað það í reglugerð sinni um umboðsmenn 

leikmanna. Það má sjá til dæmis af þeim íslensku og dönsku úrskurðum sem fjallað var um í 

sjöunda kafla í ritgerð þessari. Slík framkvæmd er skaðleg en sem dæmi þá getur 

umboðsmaður sem kemur bæði fram fyrir hönd leikmanns og félags við samningagerð, ekki 

samið um launagreiðslur frá félagi til leikmanns, án þess að huga að stöðu félagsins.84 

Þá hefur gagnrýni einnig snúið að hæfni umboðsmanna til að sinna þeim störfum sem 

felast í umboðsmennsku. Eins og tíundað var í kafla 6.1. í ritgerð þessari felst meira í starfi 

umboðsmanns en fram kemur í grein 2.1. í reglugerð KSÍ. Augljóst er að mikill fjöldi 

umboðsmanna getur ekki sinnt öllum þeim þáttum sem starfið felur í sér. Umboðsmenn þurfa 

ekki að sitja undirbúningsnámskeið áður en þeir taka umboðsmannaprófin, auk þess sem 

prófin innihalda eingöngu spurningar um grundvallarhugtök. Því verður að telja að þær 

kröfur sem gerðar eru til umboðsmanna varðandi þekkingu og undirbúning til starfsins sé 

ófullnægjandi eins og staðan er í dag.85  

Ljóst er að neikvæð umfjöllun sprettur ekki af sjálfu sér og ástæður hennar má hugsanlega 

rekja til ófullnægjandi regluverks um umboðsmenn eða einfaldlega vegna þess að menn eru 

misjafnir og það á eflaust einnig við um umboðsmenn. Þó verður að telja að yfirgnæfandi 

meirihluti umboðsmanna sinni starfi sínu af kostgæfni og deili hugsunarhætti með 

áðurnefndum Magnúsi Agnari en í samtali við Fréttatímann sagði hann: „Það er auðvitað 

klárt mál að við erum að búa til „business“ í kring um [umboðsmannaskrifstofuna Total 

Football] en hagur leikmannsins gengur samt alltaf fyrir hag fyrirtækisins.“86 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
82 sama heimild. 
83 „Premier League release agents’ fees: Statement on club’s payments to agents during past year“ (Premier 
League, nóvember 2013) <http://www.premierleague.com/en-gb/news/news/2013-14/nov/premier-league-
release-agents-fees-nov-2013.html> skoðað 10. apríl 2014. 
84 Jakub Andrzej Fornalik (n. 48) 29. 
85 sama heimild 28–29. 
86 Höskuldur Daði Magnússon (n. 75).	  

9. Lokaorð og samantekt 
Í ritgerð þessari hefur verið leitast við að bera saman almennar reglur um umboð og þær 

reglur sem KSÍ hefur sett um umboðsmenn leikmanna í knattspyrnu. Einnig var leitast við að 

skoða samræmi á milli reglna FIFA og reglna KSÍ um umboðsmenn leikmanna en þeim 

síðarnefndu ber að gæta samræmis við reglur FIFA eins og áður hefur komið fram. Auk þess 

vildi höfundur kanna aðkomu umboðsmanna og aðra aðstoð sem leikmenn fá við 

samningsgerð í efstu deild í knattspyrnu á Íslandi og fá skoðun leikmanna á umboðsmönnum. 

Í upphafi ritgerðarinnar var fjallað um þær meginreglur sem gilda um umboð á sviði 

samningaréttar og þær heimildir sem umboðsmaður hefur. Því næst var fjallað um bótaskyldu 

umboðsmanns en um bótaskylduna gildir meginregla 1. mgr. 25. gr. sml. Að lokum var 

fjallað stuttlega um brottfall umboðs en þar gildir sú meginregla að umbjóðandi skal nota 

sömu aðferð við afturköllunina og hann notaði við að gefa umboðið. 

Í þriðja kafla ritgerðarinnar var farið í gegnum sögu umboðsmanna í íþróttum, upphafið og 

þróun starfsgreinarinnar í Bandaríkjunum annars vegar og í Evrópu hins vegar. Var það gert 

til að fá heildarsýn á efnið og leggja grunn að umfjöllun um umboðsmenn í knattspyrnu í dag. 

Í fjórða kafla var fjallað um fimm tegundir umboðsmanna í íþróttum sem hægt er að 

flokka flesta umboðsmenn í, þó að undantekningar séu frá því. Höfundi fannst vanta sjötta 

flokkinn, lögfræðinga, og bætti honum því við þar sem þeim hefur verið veitt undanþága til 

að starfa sem umboðsmenn af mörgum alþjóðlegum íþróttasamböndum eins og FIFA. 

Í fimmta kafla var skoðað hvaðan KSÍ fær heimildir sínar til að setja reglur um 

umboðsmenn en þar kom fram að KSÍ sækir vald sitt til almennra laga í gegn um aðild sína 

að ÍSÍ. 

Í sjötta kafla ritgerðarinnar hófst umfjöllun um umboðsmenn í knattspyrnu og þær reglur 

sem KSÍ hefur sett um umboðsmenn. Í kaflanum var einnig gerður samanburður á reglum 

KSÍ um umboðsmenn leikmanna annars vegar og almennum reglum samningaréttar um 

umboð og reglum FIFA um umboðsmenn leikmanna hins vegar.  

Það helsta sem skilur á milli almennra reglna um umboð og reglna KSÍ er að hver sem er 

getur verið umboðsmaður samkvæmt almennum umboðsreglum ólíkt reglum KSÍ. Þá er þeim 

sem hefur aðalumboð heimilt að veita undirumboð samkvæmt almennum reglum um umboð 

en samkvæmt reglum KSÍ má aðeins umboðsmaður sjálfur koma fram fyrir hönd 

skjólstæðings. Einnig má nefnda að gerð er krafa um skriflegan samning á milli 

umboðsmanns og umbjóðanda en enga slíka kröfu er að finna í almennum umboðsreglum. 

Ástæður þess að reglur KSÍ um umboðsmenn leikmanna ganga lengra en almennar reglur 

samningaréttar um umboð telur höfundur að megi rekja til mikilvægi þess að vernda 

hagsmuni leikmanna betur en almennar umboðsreglur geta gert. Hin almennu hæfisskilyrði 

sem KSÍ hefur sett og umboðsmannaprófið sem sambandið leggur fyrir þá sem vilja gerast 

umboðsmenn leikmanna er til þess að ganga úr skugga um að aðili sé hæfur og hafi nægilega 

þekkingu til þess að koma fram fyrir hönd leikmanns við samningsgerð. Það tengist því að 

umboðsmanni leikmanns sé ekki heimilt að veita undirumboð, en telja verður að það sé gert 

til þess að koma í veg fyrir að umboðsmaður feli óhæfum aðila að fara með aðalumboðið. Á 

sama hátt stuðlar skriflegur samningur á milli umboðsmanns og leikmanns að vernd 

leikmannsins, en meiri réttarvernd er fólgin í skriflegum samning heldur en munnlegum 

samning. Auðvelt er fyrir leikmann að vísa í ákvæði samnings ef hann telur á sér brotið eða 

ef upp kemur ágreiningur milli leikmanns og umboðsmanns um efni umboðsins. Skriflegur 

samningur verndar þó einnig hagsmuni umboðsmanns en samningurinn kemur þá í veg fyrir 

að leikmaður geri samning við annan umboðsmann án vitundar fyrri umboðsmanns. 

Það eru einnig nokkur frávik á milli reglna KSÍ um umboðsmenn leikmanna og reglna 

FIFA um umboðsmenn leikmanna. Má þar helst nefna að samkvæmt reglum KSÍ gildir leyfi 

til að starfa sem umboðsmaður ótímabundið en í reglum FIFA segir að leyfið gildi aðeins í 

fimm ár. Þá kemur fram í reglugerð KSÍ að einungis lögmenn geti fengið undanþágu frá 

leyfinu til að starfa sem umboðsmaður en í reglugerð FIFA segir að starfandi lögfræðingar 

eigi rétt á undanþágu. 

Höfundur telur að framangreint ósamræmi á gildistíma leyfis til að starfa sem 

umboðsmaður sé vegna þess að fáir KSÍ umboðsmenn eru starfandi á Íslandi og því 

auðveldara að fylgjast með og halda utan um starfsemi þeirra. Einnig sökum þess hversu lítið 

íslenskt samfélag er og þeir sem koma að íslenskri knattspyrnu eru oftar en ekki kunnugir 

hver öðrum. Telja verður að erfiðara sé að halda utan um starfsemi umboðsmanna erlendis 

þar sem umboðsmenn eru fleiri og því mikilvægt að þeir endurnýji leyfi sitt á fimm ára fresti 

og sýni þannig fram á að þeir viðhaldi þekkingu sinni. Þá telur höfundur að sú staðreynd að 

undantekning frá leyfi til að starfa sem umboðsmaður nái til lögmanna hér á landi, en ekki 

starfandi lögfræðinga eins og fram kemur í reglugerð FIFA, sé til þess fallin að auka vernd 

leikmanna þar sem lögmenn hafa einkarétt á því að gæta hagsmuna annarra fyrir dómstólum 

landsins, en ekki lögfræðingar. 

Í sjöunda kafla var fjallað um samninga- og félagaskiptanefnd KSÍ og þau mál sem 

nefndin hefur þurft að takast á við varðandi umboðsmenn knattspyrnumanna. Þar sem fá mál 

hafa komið upp á borð nefndarinnar var einnig horft til Danmerkur og samanburður fenginn á 

reglum og úrlausnum mála sem snúa að umboðsmönnum í þessum tveimur löndum. Sú 

ályktun var dregin að refsingar vegna brota umboðsmanna séu þyngri í Danmörku. Telur 

höfundur að ástæðu þess megi rekja til meiri fjármuna í danskri knattspyrnu en íslenskrar og 

því sé eðlilegt að refsingar séu þyngri. 

Í áttunda og síðasta kafla ritgerðarinnar var fjallað um spurningakönnunina en þar kom 

ýmislegt áhugavert í ljós. Má þar helst nefna að samkvæmt niðurstöðum könnunarinnar eru 

fleiri leikmenn með samning við umboðsmann heldur en kemur fram í skráningakerfi KSÍ. Þá 

fá mun fleiri leikmenn aðstoð frá körlum við samningagerð heldur en konum. Það er í takt við 

kynjahlutfall umboðsmanna í knattspyrnu í dag en mjög fáar konur starfa sem umboðsmenn 

knattspyrnumanna. Í kaflanum var leitast við að tengja niðurstöður spurningakönnunar við þá 

neikvæðu umfjöllun sem er í garð umboðsmanna en mikið hefur farið fyrir gagnrýni á 

umboðsmönnum og þætti þeirra í knattspyrnu í dag, gagnrýni sem virðist eiga rætur að rekja 

til ófullnægjandi regluverks um umboðsmenn og starfsemi þeirra. Gagnrýnin beinist aðallega 

að óeðlilegum greiðslum til umboðsmanna, tilhneigingu umboðsmanna til að sækjast í að 

vera fulltrúi beggja samningsaðila og þeim hagsmunaárekstrum sem af því leiðir, skortur á 

hæfi umboðsmanna til að sinna störfunum og óeðlilegum samskiptum umboðsmanna við 

unga og efnilega leikmenn. Þá virðist vera vandamál hversu margir einstaklingar starfa sem 

umboðsmenn án þess að hafa leyfi. Í áttunda kafla var einnig var fjallað um hugsanlegar 

ástæður þess að svo fáar konur fáist við umboðsmennsku og aðstoða við samningagerð. 

Einnig var fjallað um með hvaða hætti hægt er að tryggja hagsmuni ungra leikmanna í 

samskiptum við umboðsmenn, en tillagan felst í fræðslu sem KSÍ gæti staðið fyrir. 

Framangreind gagnrýni á umboðsmenn varð til þess að árið 2009 tilkynnti FIFA að 

samtökin ætluðu að ráðast í heildarendurskoðun á regluverki um umboðsmenn í knattspyrnu. 

Í maí 2013 samþykkti löggjafarþing FIFA nýja nálgun á reglur um umboðsmenn en drögum 

af fyrirhuguðum reglum hefur þegar verið dreift til helstu hagsmunaaðila til umsagnar. 

Reglurnar verða birtar opinberlega árið 2014 og eiga að taka gildi í byrjun ársins 2015.87 Hin 

nýja nálgun felst í því að reglurnar verða ekki aðeins lagðar á umboðsmenn heldur einnig þá 

leikmenn og þau félög sem þiggja þjónustu umboðsmanna. Nýju reglurnar mæla fyrir um að í 

hvert sinn sem leikmaður eða félag fær þjónustu frá umboðsmanni við samningagerð er 

leikmanninum eða félaginu skylt að upplýsa viðkomandi knattspyrnusamband um nafn 

umboðsmanns og öll atriði samnings, auk annarra viðeigandi upplýsinga ef þess er óskað. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
87 Robert Turner, „Player contracts: FIFA’s proposed player agent reforms: Analysis“ (Bird & Bird, 6. janúar 
2014) <http://www.twobirds.com/en/news/articles/2014/uk/player-contracts-fifas-proposed-player-agent-
reforms> skoðað 11. apríl 2014. 

Þannig munu leikmenn og félög bera ábyrgð á því að tryggja að þeir umboðsmenn sem 

leikmennirnir og félögin fá þjónustu frá, starfi í samræmi við fyrirhugaðar reglur.88 

Hinar nýju reglur fela í sér brotthvarf frá hinu opinbera leyfiskerfi FIFA og því mun 

umboðsmannaprófið heyra sögunni til. Í staðinn munu umboðsmenn þurfa að uppfylla 

ákveðnar lágmarkskröfur til þess að leikmenn og félög megi þiggja þjónustu frá þeim. Óvíst 

er hver á að fylgjast með því að lágmarksröfunum sé mætt en höfundur telur líklegt að 

knattspyrnusambönd hvers lands muni sjá um það. Þá verður sett á fót skráningakerfi innan 

knattspyrnusambands hvers lands fyrir sig sem mun byggja á þeim upplýsingum sem 

leikmenn og félög veita. Þegar þetta er skrifað hefur FIFA  ekki veitt neinar frekar 

upplýsingar um skráningakerfið eða hvað felist í lágmarkskröfunum.89 

Að lokum verður með nýjum reglum leitast við að tryggja að þóknanir umboðsmanna 

verði gerðar opinberar og að takmarkanir verði á þeim greiðslum. Þá er reglunum ætlað að 

leggja bann við þóknunum frá leikmönnnum undir lögaldri til umboðsmanns auk þess sem 

reglurnar eiga að sporna gegn hagsmunaárekstrum í meira mæli en áður.90 

Ljóst er að breytinga er þörf varðandi þær reglur sem gilda nú um umboðsmenn og 

starfsemi þeirra en mörg vandamál hafa komið upp eins og fjallað hefur verið um. FIFA lítur 

málið alvarlegum augum og sést það vel á því að sambandið er tilbúið til að yfirgefa hið 

opinbera leyfiskerfi umboðsmanna, sem sambandið hefur stuðst við síðan árið 1991, til þess 

að reyna að ná betri stjórn á umboðsmönnum og starfsemi þeirra með hinum nýju reglum. 

Þetta er í það minnsta metnaðarfullt framtak hjá FIFA en að mati höfundar mun aðeins tíminn 

leiða í ljós hvort hér sé um að ræða breytingar til hins betra.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
88 Jakub Andrzej Fornalik (n. 48) 32. 
89 Joshua Kaye, „A long way to go before a consensus is reached on the regulation of football agents“ 
(LawInSport, 4. mars 2014) <http://www.lawinsport.com/blog/joshua-kaye/item/a-long-way-to-go-before-a-
consensus-is-reached-on-the-regulation-of-football-agents> skoðað 11. apríl 2014. 
90 Jakub Andrzej Fornalik (n. 48) 32. 

Viðauki A: Spurningakönnun 

1. Aldur? 

☐ 15-19 ára 

☐ 20-24 ára 

☐ 25-29 ára 

☐ 30-34 ára 

☐ 35-39 ára 

☐ Eldri en 40 ára 

2. Ert þú með samning við umboðsmann? (Ef „Já“, ferðu næst í spurningu nr. 4) 

☐ Já 

☐ Nei 

3. Hefur þú verið með samning við umboðsmann áður? (Ef „Nei“, þá ferðu næst í 

spurningu nr. 6) 

☐ Já 

☐ Nei 

4. Hvenær gerðir þú þinn fyrsta samning við umboðsmann? 

☐ 15-19 ára 

☐ 20-24 ára 

☐ 25-29 ára 

☐ 30-34 ára 

☐ 35-39 ára 

☐ Eldri en 40 ára 

5. Telurðu að þú hafir hagnast á því að vera með umboðsmann? 

☐ Hef ekkert hagnast 

☐ Hef lítið hagnast 

☐ Ekki viss 

☐ Hef hagnast nokkuð 

☐ Hef hagnast mjög 

6. Ef þú ert EKKI með samning við umboðsmann, færðu aðstoð frá öðrum við gerð 

samninga? (Ef „Nei“, þá ferðu næst í spurningu nr. 9) 

☐ Já 

☐ Nei 

7. Ef þú ert EKKI með samning við umboðsmann en færð aðra aðstoð, hver veitir þér 

aðstoð? 

☐ Móðir 

☐ Faðir 

☐ Maki/kvenkyns 

☐ Maki/karlkyns 

☐ Systir eða systur 

☐ Bróðir eða bræður 

☐ Annar ættingi/kvenkyns 

☐ Annar ættingi/karlkyns 

☐ Vinur/kvenkyns 

☐ Vinur/karlkyns 

☐ Annar/kvenkyns 

☐ Annar/karlkyns 

8. Ef þú ert EKKI með samning við umboðsmann en færð aðra aðstoð, hefur sá aðili 

sem veitir þér aðstoð lögfræðimenntun? 

☐ Já 

☐ Ekki viss 

☐ Nei 

9. Telur þú að samningur við umboðsmann auki líkurnar á því að leikmaður verði 

atvinnumaður í knattspyrnu? 

☐ Já 

☐ Ekki viss 

☐ Nei 

10. Hversu mikilvæga telur þú umboðsmenn í knattspyrnu vera? 

☐ Ekki mikilvæga 

☐ Lítið mikilvæga 

☐ Ekki viss 

☐ Nokkuð mikilvæga 

☐ Mjög mikilvæga  

